
Útdráttur 

Á undanförnum áratugum hefur áhugi aukist á hugtakinu líkamsmynd. Jafnframt hefur 

rannsóknum varðandi hugmyndir fólks um líkamann fjölgað og þær sýnt að hugmyndir 

um líkama og sjálfsmynd haldast í hendur. Í almennri umræðu hefur mikil áhersla verið 

lögð á útlit og hegðun og að allir séu ánægðir í eigin skinni, einkum vegna þess hversu 

mikil tengsl eru milli sjálfsálits og tilfinninga. 

Markmið þessarar ritgerðar er að kryfja þá félagsmótunarþætti sem hafa áhrif á 

hugmyndir fólks um æskilega líkams-sjálfsmynd, útlit og hegðun, og tengsl þeirra við 

samfélagslegar staðalímyndir. Fjallað verður um uppruna þeirra og áhrif fjölmiðla sem 

uppsprettu félagsmótunar. Aðallega verður þetta greint út frá áhrifum þess á vestrænar 

konur og verða hugtökin kona og kvenleiki sérstaklega tekin fyrir. Tekin eru dæmi hvernig 

staðalímyndirnar hafa breyst og þróast. Þá verður litið til þeirra áhrifa sem þættirnir hafa 

á karlmenn og karlmennsku og þá endurspeglun sem á sér stað á milli kynjanna. 

Niðurstöður rannsókna gefa til kynna að staðalímyndir hvers samfélags séu eins 

konar leiðarvísir að hegðun og útliti fólks. Ríkjandi hugmyndum um staðalímyndir er 

viðhaldið í gegnum orðræðu og fjölmiðla. Það að uppfylla ekki samfélagslegar kröfur um 

heilbrigði og útlit getur leitt til mikillar vanlíðunar og er oft uppspretta alvarlegri 

vandamála.  

Abstract 

In recent decades, research focusing on people’s conceptions about their bodies has 

greatly increased, parallel with an interest in the concept of body image. This research 

has revealed that people’s ideas of their body images and their own image of themselves 

are interconnected. People have to feel good about their own bodies in order to achieve 

happiness. 

The aim of this thesis is to analyse what social factors form and affect people’s 

perceptions in desired appearance and behaviour. Examples of various stereotypes are 

provided, as well as a discussion of how stereotypes have changed. Following this 

discussion will be an analysis of how these ideas are produced and the importance of the 

role of the media. The effects this has had on women in the western world and how they 

affect the concept of the woman and feminity will be explored. The effects on men and 

masculinity will be discussed, as well the interconnection between feminity and 

masculinity. 

The results of this research indicate that stereotypes act as a form of a template 

which influences norms of behaviour and physical appearance. Being unable to match 

socio-cultural expectations and demands concerning behaviour and appearance can 

translate to psycho-social difficulties and problems.  

1 Inngangur 

Innan hvers samfélags eru margar skrifaðar jafnt sem óskrifaðar reglur er varða útlit og 

hegðun okkar sem það mynda. Frá blautu barnsbeini er okkur kennd kurteisi sem og 

almennar reglur um hegðun. Í mörgum vestrænum samfélögum eru börn strax við 

fæðingu klædd í föt í viðeigandi litum – blátt fyrir stráka, bleikt fyrir stelpur. Við það á sér 

stað ákveðin félagsmótun og þannig er aðgreining kynjanna strax orðin greinileg.  

Viðfangsefni þessarar lokaritgerðar til BA-gráðu í mannfræði snýr að staðalímyndum 

um kvenlíkamann og kyngervi kvenna. Sjónum er beint að áhrifum staðalímynda á líkama 

og sjálfsmynd vestrænna kvenna og spurt hvaða áhrif fjölmiðlar og önnur utanaðkomandi 

áhrif hafa og geta haft á mótun líkamlegrar sjálfsmyndar. Hér er um afar yfirgripsmikið 

efni að ræða, sem ekki er hægt að gera grein fyrir í stuttri ritgerð sem þessari, og því 

verður sjónum beint að afmörkuðum hluta þess. Efnið verður skoðað út frá 

mannfræðilegu sjónarhorni þar sem helst verður fjallað um vestrænar konur, en einnig 

tekin dæmi um aðrar ólíkar birtingarmyndir samfélagshópa til samanburðar. 

Farið verður yfir þær kröfur sem vestræn samfélög setja konum varðandi útlit og 

hegðun og afleiðingar þess. Þá verður saga líkamsvaxtar kvenna stuttlega rakin; hvað 

þótti ákjósanlegt á hverjum tíma, fjallað um utanaðkomandi áhrif á líkamsmótun og þau 

áhrif sem það hefur haft á sjálfsmynd og líðan margra kvenna. Tilgangur þessarar 

umfjöllunar er meðal annars sá að vekja til almennar umhugsunar um þau áhrif sem 

staðalímyndir hafa á líkama og sjálfsmynd kvenna sem og ungra stúlkna.  

Þegar talað er um líkamlega sjálfsmynd er átt við allar þær hugmyndir, skoðanir og 

hugsanir sem hver og einn hefur um sinn eigin líkama. Líkamsbygging og líkamsmynd 

spila þar stórt hlutverk og haldast í raun í hendur við sjálfsmynd einstaklinga, þar sem 

hvorugt getur án hins verið. Mannfræðin hefur löngum beint sjónum sínum að 

líkamanum og líkamsmenningu fólks og þannig hefur líkaminn verið rannsakaður sem 

tjáningartæki og oft skilgreindur sem tungumál án orða (Jackson, 1983). Upphaflega var 

líkaminn sjálfur ekki í forgrunni rannsókna í mannfræði en með tímanum hefur hann 

orðið eitt helsta efni rannsókna er snúa að menningu og sögu ýmissa hópa og samfélaga 

(Csordas, 1999). Sjálfsmynd fólks, bæði karla og kvenna, tekur á sig ótal birtingarmyndir 

sem aftur byggja á margvíslegum þáttum (Csordas, 1999).  

Í ritgerðinni fjalla ég um það hvernig líkaminn hefur ekki einungis verið smækkaður 

niður í ákveðin tákn, heldur einnig hlutgerður og notaður sem tjáningartæki og þá sér í 

lagi líkami kvenna (Jackson, 2005). Væntingar samfélaga geta verið mjög ólíkar eftir 

menningarhópum og svæðum og taka stöðugum breytingum. Því er vert að hafa í huga 

að þessi ritgerð fjallar að mestu leyti um vestrænar konur á Vesturlöndum. Vestrænar 

konur á Vesturlöndum eru þó langt því frá að vera einsleitur hópur og því verður fjallað 

um ólíkar birtingarmyndir þeirra til að útskýra ólíkar en þó ríkjandi staðalímyndir í 

samfélögum.  

1.1 Uppbygging 

Ritgerðin hefst á umfjöllun og skilgreiningum á helstu kenningum og hugtökum sem 

notast er við. Umfjöllunin er að mestu leyti byggð á hugmyndum og hugtökum 

mannfræðingsins Michael Jacksons (2005) um samveruleikann (e. intersubjectivity) 

líkama og sjálfsmynd (Jackson, 2005). Til þess að útskýra samfélagið í kringum vestrænar 

konur og upplifun fólks í ólíkum aðstæðum, og þar af leiðandi mismunandi 

hegðunarmynstur, styðst ég einnig við kenningar félagsfræðingsins Erving Goffman 

(1959) um samveruleikann, þar sem hann líkir lífinu við leikrit þar sem allir hafa sitt 

hlutverk. Þar gerir hann grein fyrir því hvernig við hegðum okkur innan þess veruleika 

sem við lifum í og hvernig við gerum allt sem í okkar valdi stendur til að lifa af. Einnig er 

komið við í kenningabanka margra annarra mannfræðinga, eins og Emily Martin (1992) 

og Susan Bordo (1989), sem og annarra félagsvísindamanna, þar sem umfjallanir tengjast 

viðfangsefni ritgerðarinnar.  

Í öðrum kafla fjalla ég um sjálfsmynd kvenna og um líkamsímynd (e. body image). Ég 

tæpi á umræðu í fjölmiðlum og sögu líkamsfegurðar, hvenær hvað þótti fallegt og hvað 

ekki, og vík að þeim félagslega samanburði sem á sér stað og þeirri stöðugu pressu að 

vera fullkomin. 

Í þriðja kafla er sjónum beint að kyngervi og staðalímyndum kvenna og skoðaðar 

nokkrar ólíkar birtingarmyndir þess; til að mynda hugmyndir í vestrænum samfélögum 

um hinn fullkomna líkama kvenna eftir barnsburð sem og ólíkar áherslur á staðalímyndir 

kvenna eftir ólíkum menningarheimum. Gerð er grein fyrir helstu hugtökum og útskýrðar 

eru félagslegar væntingar um hina fullkomnu konu. Einnig verður fjallað um það hvernig 

fatnaður er tungumál samfélagsins, hvernig við erum klædd upp frá unga aldri og okkur 

kennt hvernig við eigum að klæða okkur eftir kyni og kyngervi, hvernig við klæðum af 

okkur líkamlega „galla“ líkt og „bagga“ og önnur „óæskileg“ aukakíló.  

Ritgerð sem fjallar um konur og kvenlíkama verður að mínu mati einnig að taka fyrir 

karlmenn og karlmennsku, og því er sér undirkafli í þriðja kafla um samband og tengsl 

karla og kvenna, líkama og sjálfsmyndar og áhrif þess á hvort annað. Í fjórða kafla er 

fjallað um ólíkar birtingarmyndir samfélagslegra áhrifa á líkamsmynd vestrænna kvenna. 

Að lokum er í fimmta kafla umræða um efnið og niðurlag þar sem spurningu ritgerðar 

verður svarað. Í þeim kafla mun ég einnig reifa mínar eigin vangaveltur sem og vinkenna 

minna um efnið.  

1.2 Aðkoma mín að efninu – Hver er ég? 

Ritgerðin er unnin af mér, Kristínu Ósk Sigurjónsdóttur, mannfræðinema. Ég er fædd og 

uppalin á Ísafirði. Valið á efninu er til komið vegna mikils áhuga hjá mér um líkama, 

sjálfsmynd og sjálfið. Um fjögurra ára aldur fór ég að velta fyrir mér spurningum á borð 

við hver ég væri og spurði ég móður mína margsinnis hver ég væri – inni í mér. Ég upplifði 

það á unga aldri í leikskóla að finna fyrir áreitni vegna klæðnaðar, sem var engan veginn 

ólíkur klæðnaði annarra barna, en þar fann ég fyrst fyrir að í samfélagi eins og okkar skipti 

klæðnaður máli. 

Með árunum hef ég lært að þekkja sjálfa mig, örfáir sentimetrarnir bættust við ár frá 

ári. Í dag stend ég í rétt rúmum 163 sentimetrum, enn stútfull af spurningum um það 

hver ég sé og til hvers samfélagið ætlist af mér. Minn náttúrulegi hárlitur er hinn 

dæmigerði músgrái íslenski litur. Upp úr fermingu fann ég fyrir samfélagslegum þrýstingi 

um að nú væri komið að því að lita hárið mitt. Allar stelpurnar gerðu það, svo í dag lita ég 

hárið ljóst. Ég hef oftar en ekki rekið mig á það, að vegna útlits og líkamsgerðar falli ég 

ekki inn í hina ýmsu flokka fullkomnunar sem kröfur eru gerðar um. Á ungingsárunum átti 

ég því í endalausu persónulegu stríði um það af hverju ég væri ekki hærri, hvenær ég 

myndi fá grennra mitti, losna við þau kíló sem bættust á mig á kynþroskaskeiðinu, fá 

stærri brjóst, lengri leggi; hvenær myndi ég fá þennan fallega kvenlega vöxt? 

Mér fannst ég vera frekar misheppnuð og skrifaði niður alla þá hluti sem ég vildi 

breyta við líkamann minn og þá sem ég vildi öðlast í staðinn. Ég gat á engan hátt 

samsvarað mig við fyrirsætur glanstímaritanna. Þannig var ég ekki, en þannig vildi ég 

vera, því það hélt ég að væri fallegast. 

Í dag veit ég að það að vera eins og einhver annar gerir mig ekki fallegri. Í dag veit ég 

að með því að vera ég sjálf og njóta mín þannig er ég fallegust. Þrátt fyrir að vita það og 

vita líka að fæstir uppfylla fyrirsætustaðla er ég í stöðugu stríði við mitt innra sjálf og 

staðalímyndir samfélagsins. Ég hreyfi mig reglulega, stunda líkamsrækt og aðra útiveru. 

Ég fletti fatasíðum og skoða falleg föt og leyfi mér að dagdreyma um að líta eins vel út í 

þeim og þær sem eru hærri og grennri en ég.  

Lífið hefur kennt mér að öfgar eru aldrei málið. Allir eru fallegir á sinn hátt og 

fyrirsætur í auglýsingum eru í raun sjálfar ekki eins „fullkomnar“ og þær eru sýndar. Í 

kjölfar þessa velti ég fyrir mér hvað það er að vera fullkomin? – sem er í raun einn angi 

þess sem ritgerðin spannar og gerir grein fyrir. Ástæða þess að ég valdi þetta 

viðfangsefni, að gera grein fyrir áhrifum staðalímynda á líkama og sjálfsmynd vestrænna 

kvenna, þetta er eins konar sjálfsskoðunarferðalag. Að sama skapi er gott að vera 

meðvituð um þau utanaðkomandi áhrif sem herja á okkur úr öllum áttum. Þau sömu og 

ég hef gert mig móttækilega fyrir.  

Í næsta kafla verður fjallað um helstu kenningar og hugtök sem ritgerðin styðst við. 

Kenningarnar fjalla margar hverjar um vald og í raun hver ber ábyrgð á valdinu. Gott er að 

hafa þær bak við eyrað við lestur á komandi köflum í ritgerðinni.  

2 Kenningar og hugtök 

Þegar kom að því að velja viðfangsefni ritgerðarinnar varð mér hugsað til rannsókna og 

skrifa mannfræðingsins Michael Jacksons um tilveru okkar í heiminum. Ástæðan var 

aðallega sú hversu umfjallanir hans tengjast vel daglegum hugmyndum og orðræðum. 

Þær eru skrifaðar um hluti í samtímanum og eru því, að mínu mati, mjög skemmtilegar, 

áhugaverðar og ekki síst gagnlegar til að skoða lífið og tilveruna. Í ritgerðinni er því stuðst 

við verk hans, sem og mannfræðinganna Emily Martin, Thomas Csordas og 

heimspekingsins Susan Bordo. Þeirra verk, auk margra annarra fræðimanna, eru 

uppistaðan í þessari kenningalegu umfjöllun.  

Ég styðst einnig við hugmyndir franska heimspekingsins Michel Foucault (1979) um 

það sem nefnt hefur verið „hið alsjándi auga“ (e. panopticon). Hið alsjáandi auga er einn 

af þeim þáttum sem fylgir okkur í nútímasamfélagi sem þýðir meðal annars að ætíð á sér 

stað mikil vöktun yfir þegnum samfélagsins, sem felur í sér og endurspeglar mikið vald. 

Hugmynd Foucault (1979) um hið alsjáandi auga byggir á átjándu aldar hönnun á fangelsi 

sem var upphugsuð af lögfræðingnum og heimspekingnum Jeremy Bentham (1791). 

Sökum uppbyggingarinnar, sem var hringlaga með turni í miðjunni þar sem fangaverðirnir 

höfðu innsýn í klefa fanganna, myndast ákveðið hegðunarmynstur þeirra. Þannig virðist 

sem valdið færist innra með þeim því þeir sáu í raun sjálfir um að passa upp á hegðun 

sína. Þetta má í raun yfirfæra á marga hegðun almennings í dag, sem dæmi um sjálfsögun 

(Bartky, 1990). Fangelsið var reyndar aldrei byggt, en Foucault sá í hugmyndum þessum 

ákveðna hliðstæðu við þá vöktun sem og eftirlit sem samfélagið hefur með borgurunum, 

bæði hvað varðar hugmyndir þeirra og athafnir.  

Í ritgerðinni er stuðst við hugmyndir um tvíhyggju (e. dualism) (Irma Erlingsdóttir og 

Sigríður Þorsteinsdóttir, 1999). Eðlislæg hegðunarmynstur karla og kvenna, eðli þeirra 

sem gerir þau svona ólík. Hvort kynið um sig tilheyrir út frá þessari tvíhyggju ákveðnu 

aðstæðu hugtakapari rétt eins og kvenleiki og karlmennska, náttúra og menning, 

tilfinningar og skynsemi (Sigríður Þorgeirsdóttir, 1999). Þrátt fyrir að þessar hugmyndir 

séu gamlar má enn greina leifar af þeim í nútíma samfélagi; út frá því er einnig merkilegt 

að skoða að eiginleikar karlmanna hafa yfirleitt í tengslum við þessar hugmyndir verið 

taldir meira virði en eiginleikar kvenna og því eftirsóknarverðari í samfélaginu á grunni 

atvinnulífs og skoðana (Ingólfur Ásgeir Jóhannesson, 2004).  

Þær kenningar sem aftur á móti hafna þessum eðlislægu kenningum byggja á því að 

kynin, karlmennska og kvenleiki, séu ekki eingöngu ákveðin á grundvelli líffræðinnar, 

heldur menningarlega og félagslega mótuð. Þær kenningar eru kallaðar mótunar-

kenningar (e. social constructionism). Heimspekingurinn og rithöfundurinn Simone de 

Beauvoir skrifaði tímamótaverk með bók sinni Hitt kynið (Le Deuxième Sexe) sem kom út 

árið 1949, þar sem hún fjallar um það hvað það er að vera kona. Þar samþykkir hún 

mótunarkenninguna þar sem hún telur að eðlislægir þættir kvenna, til dæmis að vera 

með leg og aðra líkamlega þætti, séu ekki skilgreining á því að vera kona, heldur séu það 

félagslega mótaðir þættir sem innihalda væntingar samfélagsins í garð kvenna og sem 

gera þær að konum (Irma Erlingsdóttir og Sigríður Þorgeirsdóttir, 1999).  

Í þessari ritgerð verður því unnið út frá þeim hugmyndum að kyngervi sé félagslegt og 

að hugmyndir samfélagsins móti kynin með ólíkum hætti með ýmsum leiðum; að 

fjölmiðlar og orðærður viðhaldi þeirri þróun. Því er gott að hafa í huga aðgreiningu milli 

kyns (e. sex) og kyngervis (e. gender) í þessari ritgerð. Kyn er hér talað um sem 

líffræðilegt kyn en kyngervi sem hið félagslega mótaða kyn og þær væntingar sem 

samfélagið hefur til fólks sem kynjaðra einstaklinga, sem til að mynda má sjá með 

hegðunar- og klæðnaðarreglum og hugmyndum um karla- og kvennastörf.  

Eitt þeirra hugtaka sem vert er að hafa í huga við lestur þessarar ritgerðar er 

kynjakerfið (e. gender system/patriarchy). Kynjakerfið er hugtak sem notað er til að skýra 

þau valdatengsl sem eiga sér stað milli karla og kvenna í hverju samfélagi fyrir sig. 

Kynjakerfið er borið upp af sex meginsviðum, þ.e. atvinnulífi, fjölskyldu/heimili, ríkisvaldi, 

ofbeldi, kynverund og menningu. Félagsfræðingurinn Sylvia Walby (1990) er ein þeirra 

sem hafa skilgreint kynjakerfið, en talar hún um það sem félagslegt yfirráðakerfi. Innan 

þess eru það karlmenn sem fara með völdin í gegnum kerfisbundna undirskipan kvenna. 

Sú kenning greinir frá því að karlmenn fá og skipa flestallar valdamiklar stöður innan 

hvers samfélags og hafa fyrir vikið hærri laun og meiri völd. Vert er þó að hafa í huga, að 

það er ekki algilt að sérhver karlmaður njóti góðs af þessu kynjakerfi og ekki séu allar 

konur undirskipaðar einungis af því að þær eru konur. Kynjakerfið er einn áhrifaþáttur af 

mörgum sem spilar inn það í hvernig samfélagið er byggt upp og hvers vegna (Ásta 

Jóhannesdóttir og Kristín Anna Hjálmarsdóttir, 2011). Það er í raun mun meira sem felst í 

yfirráðum karla og því vill femíníski fræðimaðurinn Elisabeth Schüssler Fiorenza (1992) 

frekar tala um kyriarchy í stað feðraveldis, en það er félagslegt kerfi byggt í kringum 

hugtökin yfirráð, kúgun og undirgefni. Fiorenza kom fyrst fram með þetta hugtak til þess 

að lýsa kenningum tengdum samskiptum, yfirráðum og undirgefni, þar sem einstaklingur 

getur verið kúgaður í sumum samböndum jafnframt því sem hann nýtur forréttinda í 

öðrum, óháð kyni. Munurinn á kyriarchy og feðraveldi (e. patriarchy) sem eingöngu snýst 

um kyn og yfirráð karla, er að kyriarchy hefur mun fleiri víddir en feðraveldið. Það gerir 

ráð fyrir þáttum á borð við kyngervi, aldur, stöðu, stétt, litarhátt, etnískan uppruna og 

fleira í þeim dúr. Eftir að Fiorenza kom fram með þetta hugtak árið 1992 í bók sinni But 

she said: Feminist practices of Biblical interpretation hafa femínískir fræðimenn farið að 

nota það til þess að útskýra vald sem mótandi og heftandi. Ekki hefur enn komið íslenskt 

heiti yfir það.   

2.1 Samveruleikinn 

Veruleiki okkar og menningarlegt umhverfi hafa áhrif á hvert og eitt okkar. Öll tilheyrum 

við einhverjum félags- og menningarhópi, erum hluti af samfélagi og upplifum okkur eftir 

því hverjum við tilheyrum. Við erum lítill partur af svo miklu stærra samhengi. 

Menningarlegt umhverfi hefur áhrif á hvernig við upplifum okkur sjálf, sem og í hvernig 

sambandi við eigum við aðra. Hegðun og nærvera endurspeglast í öðrum sem eru í 

kringum okkur; fólki jafnt sem hlutum. Þeir fræðimenn sem einna helst hafa fjallað um 

þetta eru Michael Jackson (2008) með skrifum um samveruleikann (e. intersubjectivity) 

og Erving Goffman (1959) með túlkun sinni á samveruleikanum. Goffman líkti lífinu við 

leikrit, en með því átti hann við að einstaklingar bera sig ólíkt eftir mismunandi 

aðstæðum. Þeir hafa ólíka „karaktera“ eftir því í hvaða aðstæðum þeir eru. Á heimili 

foreldra erum við börn, synir eða dætur; við erum vinir og vinkonur, nemar, starfsmenn, 

nágrannar. Samveruleikinn fjallar um hvernig við birtum okkur í hverju hlutverki fyrir sig 

og sérhvert hlutverk hefur einnig sínar eigin reglur um hegðun, útlit og jafnvel klæðnað 

(Goffman, 1959). Þessi samlíking Goffman er það sem fjallað verður um hér á eftir, hver 

við erum hverju sinni og hvernig við upplifum okkur sjálf í gegnum aðra. Við tökum 

breytingum í hegðunarmynstri, útliti og raunverulegum lífsstílsbreytingum til að skapa 

okkur nýja eða breytta ímynd; allt í því skyni að falla inn í þann heim sem búið er að móta 

fyrir okkur. Að falla inn í „normið“ – að verða sá sem aðrir ætlast til að maður sé 

(Goffman, 1959).  

Í bók Erving Goffman sem ber heitið Stigma (1963) fjallar hann um það hvernig fólk 

breytir sér og sínum högum til þess að líkjast sem mest staðalímyndum sem eru ríkjandi 

innan samfélaga sem fólk tilheyrir hverju sinni. Hin tilbúna sjálfsmynd (e. virtual identity) 

verður því til við að reyna að vera sá sem maður heldur að aðrir vilji að maður sé, að vera 

sá sem samfélagið tekur í sátt – okkar félagslegi veruleiki.  

Jackson (2008) lýsir þeim aðstæðum sem einstaklingar búa við, þeim veruleika sem er 

félagslega tilbúinn og er upplifun einstaklinga á honum. Veruleikinn er spegilmynd af 

öðrum sem í kringum okkur eru og upplifunin mótar hvernig einstaklingar upplifa sig í 

gegnum aðra. Jackson segir það vera ástæðu fyrir öllu í kring um okkur. Það sé okkur 

eðlislægt að takast á við það og komast í gegn um það, sama hvað á bjátar, vegna þess 

hæfileika sem við höfum, sem felst í því að vera mennsk (e. humanness), að takast með 

ólíkum hætti á við aðstæður sem við höfum litla stjórn á. Með samveruleikanum útskýrir 

hann einnig mörkin á milli þess að beita valdi og að vera beittur valdi (Jackson, 2008). 

Hann talar einnig um að við séum leikmenn í þessum heimi, á okkur eru kastað reglum og 

við verðum að gera okkar besta með að vinna með það sem við höfum.  

Mannfræðingurinn Cliffort Geertz (2006) kom með greinargóða skilgreiningu á 

atbeina og hegðun fólks, sem tengja má við samveruleikann. Hann vísar í orð Max Weber 

þegar hann lýsti manninum sem dýri sem er fast í merkingarbærum vef tákna sem hann 

sjálfur hefði spunnið (Geertz, 2006). Þessi merkingarbæri vefur er fullur af táknum sem 

eru okkar eigin skilgreining, birtingarmynd samfélags okkar og menningar, þar sem meðal 

annars má greina kröfur sem gerðar eru um hegðun og útlit sem við getum ekki losað 

okkur undan, því við erum öll föst í þessum vef sem við sjálf höfum spunnið. Án þess að 

taka almennilega eftir því fylgjum við straumnum, erum hluti af ríkjandi venjum og 

reynum eftir bestu getu að fylla inn í, passa inn í normið og aðlagast því. Við spinnum 

okkar leikrit sjálf með okkar gjörðum og hugsunum. 

Hið alsjándi auga – valdið og vöktunin 

Til þess að vera hluti af samfélagi og þeim menningarheimi sem það tilheyrir eru 

ákveðnar leikreglur sem við þurfum að lúta. Margar skrifaðar og óskrifaðar reglur eru í 

gangi hverju sinni. Allt frá blautu barnsbeini er okkur til dæmis kennd kurteisi, að þakka 

fyrir matinn og snýta okkur ekki í ermina, og þarfir eins og piss og hægðir skulu gerðar í 

þar til gerðum herbergjum þar sem hægt er að læsa að sér og vera í friði (Butler, 1988). 

Franski heimspekingurinn Michel Foucault (1979) fjallaði um það hvernig vald stjórnar 

leikreglunum og setur skýr mörk um hegðun okkar. Þar notar hann hugmynd Jeremy 

Bentham um panopticon. Panopticon var hannað sem hringlaga fangelsi, þar sem 

fangarnir voru staðsettir utan með hringnum, en í turni inni í miðju voru öryggisverðirnir. 

Hönnunin var með þeim hætti að fangarnir gátu aldrei séð verðina í turninum, en 

verðirnir sáu fangana öllum stundum. Því gátu fangarnir ekki gert sig líklega til þess að 

brjótast út eða vera með aðra óæskilega hegðun, því þeir vissu aldrei hvenær fylgst var 

með þeim og hvenær ekki, eða hvort einhver væri í turninum yfir höfuð. Þannig „öguðu“ 

fangarnir sig sjálfir, hlýddu þeim reglum sem giltu í fangelsinu (Foucault, 1979).  

Dæmi um þetta má sjá hvernig hægt er að skylda einstaklinga til aðgerða. Sögulegur 

uppruni bygginga og rýmis, eins og sjúkrahúsa, fangelsa og annarra stofnana, er notaður 

á sama hátt og líkamanum er stjórnað. Valdið er styrkt með stöðugu eftirliti (Foucault, 

2006). Vald getur orsakað breytingar á líkamsbeitingu fólks. Til að mynda getur skyndileg 

vöktun samfélagsins virkað ögrandi á einstaklinga og haft áhrif á andlega líðan þeirra og 

hegðun (Jackson, 2005). 

Nútíma öryggismyndavélar í borgum, verslunarmiðstöðum, lyftum, fyrirtækjum, 

jafnvel innbyggðar myndavélar í tölvum og sjónvörpum, eru afsprengi þessarar 

hugmyndar og gegna í raun sama tilgangi. Þetta er hið alsjáandi auga sem við getum ekki 

flúið. Okkur líður eins og það sé verið að vakta okkur dag og nótt og ósjálfrátt hegðum við 

okkur eftir settum reglum. Við borum ekki í nefið úti á miðri götu, ropum eða prumpum 

ekki á almannafæri. Við setjum upp mynd, eins konar leikrit, eins og Goffman fjallaði um, 

og sýnum okkar besta (Goffman, 1959).  

Hugmyndir Michel Foucault (1990) um lífvald (e. bio power) á einnig við um 

sjálfsögun líkamans. Þar fjallar Foucault um það á hvern hátt samfélagslegt vald og vald 

ríkja er notað til að stýra þegnunum í gegnum líkamann, hvernig valdið stjórnar og er 

sýnilegt í gegnum líkama fólks. Líkaminn verður því stjórnunartæki á hegðun og marga 

aðra þætti samfélagsins. Hægt er að líta á líkamann sem eins konar mælitæki fyrir valdið 

(Foucault, 1990). Dæmi um þetta er þegar ríki setja svokölluð fjölskyldulög, þ.e. lög sem 

stýra stærð fjölskyldna, hversu mörg börn hver hjón megi eiga og hvers kyns þau „eigi“ að 

vera. Slík lög hafa meðal annars verið í gildi á Indlandi og í Kína. Í slíkum tilfellum er valdið 

notað til að stýra líkamanum og þá sér í lagi líkama kvenna. Susan Bordo (1989) vitnar í 

hugmyndir bæði Foucault og Bourdieu um sama efni, sem hún segir vera mikla 

valdbeitingu samfélagsins. Lífvald myndar keðju kerfa sem öll vinna saman að 

hjarðhegðun samfélagsþegna (Foucault, 1990). Hér er í raun um að ræða vald sem 

stjórnar því hvernig við högum okkur öll eins, og myndar þar af leiðandi hjarðhegðun hjá 

þegnum samfélagsins. Hjarðhegðunin gerir lítið úr okkar eigin hvötum og með því verða 

líkamar fólks undirgefnir samfélaginu. Mark Kelly (2009) vitnar í Foucault sem segir að 

þetta form valds sé að finna í öllum félagslegum samskiptum okkar og jafnvel okkar 

nánustu félagslegu samskiptum (Kelly, 2009). Lífvald sé því eins konar refsivöndur (e. 

disiplinary power) yfirvalda í tíma og rúmi hvað varðar aðgerðir, tíma og hegðun 

(Foucault, 2006).  

2.2 Mannfræðin, líkaminn og vestrænar konur 

Mannfræðin hefur löngum haft líkamann í forgrunni rannsókna sinna og sem helsta 

viðfangsefni. Þar hafa viðfangsefnin verið ólík, eins og sjá má til dæmis á 

vettvangsrannsóknum Margaret Mead (1983) þar sem etnógrafía hennar Coming of Age 

in Samoa (1928) fjallar um líkamann, líkamshegðun og sjálfsmynd unglinga. Rannsóknir á 

líkamanum hvað varðar skreytingar og ytra útlit hans hafa einnig verið áberandi í 

mannfræðinni. Má þar til að mynda skoða rannsóknir mannfræðingsins Lars Krutak 

(2007) sem ferðast hefur víðs vegar um heiminn og skoðað mismunandi merkingar og 

gerðir húðflúra. Afraksturinn var meðal annars etnógrafían The tattooing art of tribal 

women sem kom út árið 2007. 

Fyrr á tímum átti greiningarferli mannfræðinga það til að vera of táknrænt og vélrænt 

og þannig var líkaminn ekki skoðaður sem lifandi og mikilvægur þáttur í rannsóknum. 

Litið var framhjá náttúrulegum eiginleikum hans og horft á hann sem tæki til tjáninga og 

samskipta. Upp úr 1970 jukust þó áherslur fræðimanna á að skoða líkamlega hreyfingu og 

hlutverk líkamans og upp úr 1980 með enn auknum áherslum. Líkaminn hefur verið 

skoðaður út frá femínískum kenningum, út frá sögu til samanburðar, út frá trúarbrögðum 

og sálfræði, allt í þeim tilgangi að skilja líkamann betur. Emily Martin (1992) fjallaði um 



  

17 

líkamann í samfélaginu og menningunni og um þær grundvallarbreytingar á því hvernig 

líkamar okkar eru skipulagðir og reynslu þeirra í dag. Hún talaði um að breytingar væru á 

líkamanum og áherslan í mannfræðinni væri að færst yfir á þróun líkama í vestrænum 

heimi. Martin (1990) vitnar í kenningabanka franska mannfræðingsins Claude Levi-

Strauss (1967) um áherslur á hlutum þegar þeir eru að líða undir lok og yfirfærir á 

rannsóknir á líkamanum, að líkaminn sé núna í brennidepli mannfræðinga vegna þess að 

núna séum við að upplifa endalok einnar tegundar af honum og upphaf annars konar 

líkama (Csordas, 1994).  

Í umfjöllunum í mannfræði og öðrum fræðigreinum hafa konur sem ákveðinn flokkur 

oft verið „hinir“ á sama hátt og framandi hópar fólks sem staðsettir eru í fjarlægðinni. 

Hugtakið kyngervi (e. gender) hefur oftast verið notað í tengslum við konur, það er að 

segja líkt og einungis þær en ekki karlmenn hefðu kyn (Falen, 2008). Mannfræðingurinn 

Donald Falen (2008) bendir á að kyngervi sé mótað í félagslegum tengslum beggja kynja 

og því verði ætíð að skoða kynin í tengslum við hvort annað. Það tíðkaðist þó lengi vel 

innan mannfræði að líta svo á, að aðeins konur gætu skilið konur og fengið upplýsingar 

frá kynsystrum sínum á vettvangi, eins og fram kemur í rannsókn Lilu-Abu-Lughod (1993) 

á bedúínakonum. Að hennar mati hefði karlmaður aldrei fengið aðgang að konum þess 

samfélags sem hún dvaldi hjá, né ljóðum þeirra, sem eru ákveðið andófstæki í baráttu 

þeirra gegn karllægu valdi samfélagsins sem þær búa í. Steven Caton (1979) setur einnig 

fram svipaðar hugmyndir, en hann bendir á, að það hafi verið með öllu ómögulegt fyrir 

karlmann að öðlast aðgang að konum í Yemen, þar sem hann gerði rannsókn á pólitískri 

menningu og ættflokkum uppi á hálendinu.  

Þessar hugmyndir gefa til kynna að í grundvallaratriðum séu kynin ólík (e. 

fundamentally different). Það er þó í andstöðu við hugmyndir kynjamannfræðinga sem 

segja að konur séu ekki alls staðar eins – ekki frekar en karlar, og það sé ekki til neitt sem 

heitir „universal womanhood“ (Falen, 2008).  

Konur hafa verið tákngerðar sem óæðri hlutir og líkamleg einkenni þeirra sem 

aðgreina þær frá karlinum notuð til þess að réttlæta yfirráð karla. Menningin með pólitík 

og völd á hinu opinbera sviði (e. public sphere) er hærra sett í flestum samfélögum en 

náttúran, heimilishald og barnsburður, sem eru talin tilheyra innra sviði (e. private 

sphere) samfélagsins (Ortner, 1974; La Fontaine, 1981). Þetta er dæmi um 

tvíhyggjuhugmynd um karlinn og konuna sem tvíhyggjupar (e. dualism). Andstæðan milli 

menningar og náttúru á sér hliðstæður í líffræði og samfélagi (Ortner, 1974; La Fontaine, 

1981; Michael Jackson, 2006), og þessi skipting karla og kvenna í menningu og náttúru er 

réttlæting á yfirráðum karla á konum, en þó er einnig talið að þessi skipting eigi ekki að 

skipta máli og það séu einungis líffræðilegir þættir sem útskýra af hverju karlinn hafi 

yfirráð yfir konunni. Konur hafa í krafti kyngervis síns, sem felur í sér getu til að ala börn, 

ætíð verið taldar standa nærri náttúrunni sem karlinn „temur“ og býr til samfélag og 

menningu úr hinu villta. Samkvæmt skrifum Jean La Fontaine (1981) hafa þó margir 

fræðimenn hafnað þessum tvíhyggjuhugmyndum um þessa tengingu karla og kvenna í 

menningu og náttúru. La Fontaine (1981) bendir jafnframt á, að þessar hugmyndir geri 

fólki kleift að hundsa muninn á líffærafræði (e. anatomy) og lífeðlisfræði (e. physiology). 

Hún segir að allar menningarlegar hugmyndir um manninn og konuna séu í samhengi við 

líkamlega eiginleika þeirra, því öll samfélög heimsins gera greinarmun á líkamlegum 

einkennum karla og kvenna og nota þennan mun til að skilgreina hverjir eru karlar og 

hverjir eru konur (La Fontaine, 1981).  

Eins og við sjáum í sögunni hafa líkamar bæði karla og kvenna alltaf verið tákngerðir, 

hvort sem það er karlinn eða konan sem tengd eru við æxlunina, hvaða líkamlegu 

eiginleikar skipta máli og hvort kynið hefur „yfirhöndina“ í samfélaginu. Þessar 

„líffræðilegu staðreyndir“ eru menningarlega ákvarðaðar. Þær gætu átt samleið með 

raunverulegum aðstæðum eða staðið gegn þeim. Þrátt fyrir að kynjunum séu gefnir 

ákveðnir eiginleikar, þá spila mismunandi hlutverk hvors kyns þar inn í. Það er til dæmis 

ekki það sama að vera kona og móðir. Í mörgum samfélögum er móðir tákn fyrir 

fullþroskaða konu, sem aðskilur hana frá öðrum kvenkyns einstaklingum sem eru ekki 

„fullþroskaðir“, til dæmis börnum, unglingum og barnlausum konum. Það sama er að 

segja um sum samfélög hvað varðar karlmenn og þá sem síðan eru feður.  

Jean La Fontaine (1981) fjallar um sambandið á milli samfélagsins og utan að 

komandi þátta, eins og til dæmis mannslíkamans og hvernig hann hefur verið notaður til 

að móta menningarlegar hugmyndir um kynin. Miðpunktur femínískrar mannfræði hefur 

verið hvernig menningin mótar samfélagslegar hugmyndir um hvað sé kvenlegt og á 

hvern hátt hlutverkaskipting innan samfélaga tekur mið af því. Konur og karlar eru mótuð 

af þeim félagslega veruleika sem þau búa við. Þessi endalausa flokkunarárátta skipar í 

flokka eftir eiginleikum, hvort sem þeir eru tilfinningalegir eða atferlislegir, hvort sem þeir 

eru tengdir við líffræðilega eiginleika eða menningarlega. Þessi skipting á mannkyninu í 

tvo andstæða flokka er ekki óbreytanleg. Skiptingin byggir á menningarbundnum 

hugmyndum um hvaða eiginleikum kynin eiga að búa yfir. En hafa verður í huga, að 

menning er ekki stöðug og óbreytanleg, hún er lifandi ferli sem breytist með tímanum (La 

Fontaine, 1981). 



  

20 

3 Sjálfsmynd og vestrænar konur 

Í næstu köflum verður fjallað með mismunandi hætti um birtingarmyndir sjálfsmynda og 

sjálfsálits margra vestrænna kvenna, eins og það birtist í almennum umræðum og 

umfjöllunum fjölmiðla. Skoðað verður hvaða helstu þættir það eru sem hafa áhrif á 

sjálfsmyndarsköpun margra og upplifun á sjálfum sér og umhverfi sínu. Fyrir þann lestur 

er gott að hafa góðan greinarmun á því hvað sjálfsmynd, sjálf og sjálfsálit eru. Fræðafólk 

(Bordo, 1989; Martin, 1992) hefur rannsakað sjálfsmyndina, sjálfsmyndarsköpun, sjálfið 

og sjálfsálitið. Heimspekingurinn Kristján Kristjánsson (2010) fjallaði vel um þessi atriði í 

bók sinni The Self and it’s Emotions, en þar er greining hans á sjálfsmyndinni sú að hún sé 

hugarsmíð, í raun tilbúningur, en sjálfið sé kjarninn okkar sem myndast á tilfinningum.  

Sjálfið, kjarninn okkar, er eins og okkar eigin gagnabanki hugmynda okkar um okkur sjálf, 

sem tilheyra sjálfsmynd okkar (e. self-consept). Kristján Kristjánsson (2010) hefur meðal 

annars bent á að sjálfið og sjálfsmyndin séu ekki einn og sami hluturinn. Sjálfið tengist okkur 

sjálfum með sjálfsvitund (e. selfawareness) og í þessari sjálfsvitund eru hugmyndir okkar um 

hver við erum, okkar persónuleika, líkams- og útlitseiginleika. Sjálfsmyndin samanstendur 

hins vegar af hugmyndum sem við höfum um okkur út frá upplifun okkar (Kristján 

Kristjánsson, 2010). Kristján vitnar jafnframt í verk David Jopling (2000) þar sem hann talar 

um að hugmyndir um okkur sjálf, okkar hugarsmíð, séu ekki alltaf sannar. Þær geta verið 

blekking, hugmyndir sem við trúum. Þessi skilgreining leiði okkur að tveimur hugtökum, þ.e. 

sjálfsblekkingu og sjálfsþekkingu. Sjálfsþekking er þegar sjálfsmyndin og sjálfið eru beintengd 

og samræmi er á milli þeirra. Sjálfsblekking er hins vegar þannig, að einstaklingur telur sig 

hafa vilja til verka, en er í raun, þegar öllu er á botninn hvolft, viljalaus. Þá er sá hinn sami 

haldinn sjálfsblekkingu (Kristján Kristjánsson, 2010).  

Okkar nánasta umhverfi er eins konar spegill þess hvernig við upplifum okkur sjálf. 

Charles Horton Cooley (1902) kom fram með kenningu um hvernig umhverfið og það sem 

stendur okkur næst eru helstu áhrifavaldar okkar og eins konar spegilmynd sjálfsins, 

spegilsjálfið (e. the looking-glass self) sem er upplifun okkar á okkur sjálfum í gegnum 

aðra. Spegilsjálfið er okkar hugmyndir um það hvernig aðrir líta á okkur og hvers konar 

skoðanir aðrir hafa á okkur, hvort sem þær eru réttar eða rangar (Harter, 1999).  

Sjálfsálitið (e. self-esteem) er einnig hluti af sjálfsmynd okkar. Hugmyndin um það er 

rakin til William James (1890) sem segir að sjálfsálitið eigi rætur að rekja til viðurkenninga 

annarra á okkur; að fá viðurkenningu fyrir verk okkar eða eiginleika (Harter, 1999). Susan 

Harter (1999) er með svipaðar hugmyndir um sjálfsálitið, sem hún telur vera það hvernig 

einstaklingur upplifir sig í gegnum aðra, hvort hann eða hún séu þess verðug að vera elskuð 

og hvort aðrir telji þau vera hæf til að uppfylla ákveðnar kröfur (Harter, 1999). En þar sem 

sjálfsálitið er hluti af sjálfsmynd og sjálfinu, þá er ég frekar sammála hugmyndum Kristjáns 

Kristjánssonar (2010) um sjálfsálitið. Að hans mati er sjálfsálitið mat einstaklings á honum 

sjálfum. Þegar honum/henni hefur tekist að ná tilteknum árangri eða settu markmiði eða 

ekki, þá annað hvort hækkar sjálfsálitið eða lækkar (Kristján Kristjánsson, 2010).  

3.1 Orðræður og áhrif fjölmiðla 

Í þessum kafla verður farið yfir hvernig fjölmiðlar og orðræður samfélagsins gegna 

mikilvægu hlutverki í að móta líkamsmynd fólks. Reynt verður að gera grein fyrir því hvort 

félagslegir og menningarlegir þættir sem endurspeglast í ýmiskonar miðlum séu í raun 

uppspretta nokkurs konar brenglunar á líkamsmyndinni. Fjölmiðlar og aðrir 

samskiptamiðlar skipa þar stóran sess í lífi ungra stúlkna, og með þeim tækniframförum 

sem hafa átt sér stað eru enn yngri stelpur farnar að ráfa á internetinu og upplifa 

pressuna um mikilvægi þess að ná ákveðnu vaxtarlagi (Striegel-Moore og Franko, 2002).  

Í fjölmiðlum, auglýsingum, kvikmyndum, tónlistarmyndböndum, dægurlagatextum og 

bókum, svo eitthvað sé nefnt, birtast oft ýktar og staðlaðar myndir af kvenlíkamanum. 

Þessir menningarmiðlar endurspegla þá orðræðu sem á sér stað í hverju samfélagi fyrir 

sig (Ásta Jóhannsdóttir og Kristín Anna Hjálmarsdóttir, 2011). Hugtakið orðræða (e. 

discourse) má skilgreina sem ríkjandi hugmyndafræði. Þeir hlutir sem fá umfjöllun í 

almennum umræðum, fræðilegum textum, ræðum og riti, og þeir hlutir sem við tökum 

okkur fyrir hendur, eru orðræða. Þetta er stöðugt endurtekningarferli sem við tökum þátt 

í með öllu því sem við gerum og segjum (Ingólfur A. Jóhannesson, 2006). Það í raun skiptir 

ekki miklu um hvað málið snýst, hvort sem það er um átakamál í samfélaginu, kynhneigð, 

pólitík eða jafnvel staðalímyndir og kvenleika eins og fjallað er um hér, allt er það hluti af 

orðræðu. Spurningin er sér í lagi hvernig við tökum við því, lifum og hrærumst í því. 

Orðræðan skilgreinir hugmyndir samfélagsins og staðfestir sannleika líðandi stundar og 

hefur því mikil valdaáhrif (Jean Carabine, 2001). Að greina ríkjandi hefur þann tilgang að 

skoða hugmyndakerfi samfélaga og sýn þeirra á málefni líðandi stundar og draga fram 

þau þrástef sem þar birtast og afleiðingar þeirra (Ingólfur Ásgeir Jóhannesson, 2006; 

Carabine, 2001). 

Fjölmiðlar hafa löngum verið taldir vettvangur sem endurspeglar ríkjandi skoðanir og 

gildi innan hvers samfélags. Þeirra þáttur er að halda á lofti þeim umræðum og 

orðræðum sem í gangi eru og endurskapa með því menningarlegar hugmyndir og gildi 

(Kristín Loftsdóttir og Helga Björnsdóttir, 2005). Þannig til dæmis eiga þeir þátt í að skapa 

samfélagslegan þrýsting við sköpun staðalímynda, bæði fyrir stráka og stelpur. Einhver 

mesti þrýstingurinn í dag frá fjölmiðlum er sú áhersla að konur skuli og eigi að vera 

grannar og strákar með mikinn vöðvamassa (Groesz, Levine og Murnen, 2001). Sem betur 

fer er þekking bundin við tíma, hún er ekki óbreytanleg og ekki alltaf eins. Samfélagið, 

hefðirnar og menningin setja okkur takmörk og lita það hvernig við túlkum hlutina, og 

þannig öðlast þeir hlutir sess innan orðræðunnar. 

Mannfræðingarnir Catherine A. Lutz og Jane L. Collins (1983) benda á nýjar 

birtingarmyndir í orðræðu fjölmiðla, sem orðið hafa til undanfarin ár. Fyrst var 

aðaláherslan á textann og allt snerist um að koma hlutum í orð. Með aukinni tækni hefur 

áherslan hins vegar færst yfir á myndmál. Ljósmyndir gegna nú stóru hlutverki í 

fréttaflutningi á kostnað texta og þannig er til dæmis í auglýsingum æ oftar einungis 

stuðst við myndir í stað texta (Kristín Loftsdóttir og Helga Björnsdóttir, 2005). En 

myndmál má einnig greina líkt og um texta væri að ræða. Ásta Jóhannesdóttir og Kristín 

Anna Hjálmarsdóttir (2011) benda á, að oft sé hægt að greina bæði beinar og óbeinar 

tilvísanir í klám í myndmáli auglýsinga, kvikmynda og tónlistarmyndbanda sem og orðum 

fólksins. Þar er meðal annars sýnt hvernig hinn „fullkomni“ kvenlíkami er, eða eigi að 

vera. Bylting í markaðssetningu í prentmiðlum, sjónvarpi, auglýsingum og interneti hefur 

átt stóran þátt í að breiða út líkamlegar ímyndir, þar á meðal ímyndina um hávöxnu, 

grönnu og tónuðu konuna. Komið hefur í ljós að staðalímyndir eins og þær sem fram 

koma í fjölmiðlum og á öðrum almannavettvangi eiga einn stærsta þáttinn í hugmyndum 

um neikvæðar líkamsmyndir vestrænna kvenna (Rabak-Wagner, Eickhoff-Shemek og 

Kelly-Wance, 1998). Ástæðan sé í raun sú, að þær konur og stelpur sem skoða slíkar 

myndir í hinum ýmsu miðlum beri sig saman við þau ofurmódel sem notuð eru í 

auglýsingum og verði í kjölfarið ósáttar við sinn eigin líkama (Sheldon, 2010).  

Í grein Pavica Sheldon (2010) Pressure to be perfect vitnar hún í L. Monique Ward 

(1995) um þemu sjónvarpsþátta. Þar segir meðal annars að margir sjónvarpsþættir séu í 

miklum vinsældum meðal kvenna og í mörgum þeirra sé kvenpersónan stöðugt að reyna 

að tæla karlmanninn með sínum líkamlega þokka. Í slíkum þáttum á sér stað stöðug 

hlutgerving á líkama kvenna og hún réttlætt með því að halda því að konum og stúlkum 

að nota líkamann til að fá einhverju framgengt, selja hann á einn eða annan hátt. Þá 

bendir Ward (1995) einnig á að konur og stúlkur sem horfa á sjónvarpsþætti eða 

bíómyndir í meira en átta klukkustundir á viku séu líklegri til þess að bera sjálfar sig 

saman við persónur úr þáttunum og þar af leiðandi eigi þær það á hættu að geta fundið 

fyrir skömm vegna líkama síns. Slíkt getur átt sinn þátt í að margar konur og stúlkur eru 

útsettari fyrir því að þróa með sér átraskanir, þunglyndi eða önnur vandamál þar sem 

þeim finnst þær ekki uppfylla kröfur um hið líkamlega norm (Sheldon, 2010). Eins og 

Susan Bordo (1999) bendir á, þá er líkaminn miðill menningarinnar og með beitingu á 

honum getur hann verið öflug táknmynd fyrir stéttaskiptingu og mismunandi 

menningarform.  

Eins og áður segir eru fjölmiðlar áhrifamiklir hvað varðar félagslega mótun. Með 

notkun á orðum og táknrænum módelum er fólki sýnt hvernig æskilegt er að klæða sig, 

hegða sér, líta út og margt fleira sem viðkemur útlits- og hegðunareiginleikum. Ríkjandi 

hugmyndir sem orðræðan endurspeglar og birtast í fjölmiðlum ákveða og móta fyrir 

okkur hugmyndir um hvernig við skynjum líkama okkar og með hvaða hugarfari það er 

gert. Fjölmiðlar eru þannig eins konar menningarlegir verðir á staðla fyrir fegurð okkar 

(Smolak og Levine, 2002). Það að sýna mjög grannar fyrirsætur í sjónvarpi eða í öðrum 

miðlum leiðir til aukinnar óánægju kvenna og stúlkna með eigin líkama. Það eru þó ekki 

fjölmiðlar einir og sér sem hafa þau áhrif að móta líkamsmynd kvenna sem og karla, 

heldur spilar fjölmiðlanotkun þar líka inn í, og þar er um óteljandi möguleika að ræða 

(Sheldon, 2010).  

Mikilvægt er að hafa hugfast, að á myndum í auglýsingum og annars staðar þar sem 

myndir af fyrirsætum eða öðrum kvenfyrirmyndum birtast, er notast við alls konar tækni 

til þess að ná fram „fullkomnun“. Ljósum er stillt upp á ákveðinn hátt svo að skuggar séu 

nákvæmlega þar sem þeir eiga að vera, tækni eins og „airbrushing“, tölvur og 

myndvinnsluforrit eins og Photoshop, breyta upprunalegum myndum af fyrirsætum og 

öðru frægu fólki. Það eru svo þær myndir sem loksins berast til okkar (Sheldon, 2010). Því 

er augljóst, að ekki er með nokkru móti hægt að setja þær kröfur á okkur sjálfar að líta út 

eins og þær myndir af konum sem við sjáum í fjölmiðlum. Eftir margra tíma vinnu fagfólks 

við að breyta og „bæta“ er myndin komin of langt frá upprunalega útliti kvennanna sem 

sitja fyrir.  

Þekking er ekki sannleikur heldur túlkun, og því er mikilvægt að hafa í huga að 

menningin og samfélögin eru á lífi og eru stöðugt að breytast. Fyrir nokkrum árum var 

ekki notast við internet eins mikið og gert er í dag og kvikmyndir og þættir voru ekki eins 

ríkur þáttur í daglegu lífi unglinga og ekki eins aðgengileg og er í dag. Því er mikilvægt að 

þessi vitundarvakning verði sem mest áberandi svo hægt sé að koma með einhverjum 

hætti í veg fyrir þessa þróun sem er að eiga sér stað í dag varðandi útlitsdýrkun og 

sýnileika hennar í fjölmiðlum. Í næstu köflum verður svo fjallað um kyngervi og 

staðalímyndir í vestrænum samfélögum, félagslegan samanburð milli kvenna, félagslegar 

væntingar og ólíkar birtingarmyndir ríkjandi hugmynda. 

4 Kyngervi, konur og staðalímyndir 

Hér á eftir verður fjallað um kyngervi og staðalímyndir kvenna. Gott er að hafa þá 

skilgreiningu í huga, að kyn og kyngervi eru ekki það sama. Hér verður því notast við 

skilgreininguna um að kyn (e. sex) sé hið líffræðilega ákvarðaða kyn, en kyngervi (e. 

gender) sé hið menningarlega ákvarðaða kyn. Ólík menningarsvæði skilgreina kyn oft út 

frá ólíkum þáttum, en hér verður sjónum einkum beint að birtingarmyndum og 

upplifunum á Vesturlöndum. Hjá flestum byrjar þessi aðgreining kynjanna við fæðingu, 

þegar upp er hrópað á fyrstu sekúndum barnsins utan móðurkviðs: „Það er 

strákur/stelpa!“ ef foreldar hafa ekki þegar fengið að vita kynið í sónar nokkrum vikum 

fyrir fæðingu. Eftir fæðingu er barnið oftast klætt í „viðeigandi“ liti, bleikt eða blátt.  

Staðalímyndir eiga sinn þátt í að ýta undir ákveðnar ímyndir af kyngervi á hverjum 

stað fyrir sig. Því verður einnig fjallað um það hvaða áhrif slíkar ímyndir hafa á konur og 

líkamsmyndir þeirra.  

4.1 Líkamsímyndir vestrænna kvenna 

Í þessum kafla verður fjallað um nokkrar af birtingarmyndum ríkjandi líkamsímynda 

kvenna á Vesturlöndum. Reynt verður að skilgreina hugtakið og sjá hverjir eru helstu 

áhrifavaldar sjálfsmyndar kvenna í vestrænum samfélögum í dag. Líkamsímynd má 

skilgreina sem eins konar túlkun sem við ákveðum innra með okkur um líkamlegt útlit 

okkar, þ.e. þær hugmyndir, hugsanir, tilfinningar og skoðanir sem við höfum af okkar 

líkama út frá staðalímyndum. Reynt verður að svara spurningum sem snúa að því hvað 

það er að vera kona í vestrænu samfélagi og hvaða kröfur það hefur í för með sér 

varðandi hegðun.  

Um miðja tuttugustu öldina komu fram margar hugmyndir á Vesturlöndum um 

ímyndir sjálfsins, persónuleikans og sjálfsímyndarinnar (Strathern, 1988). Að vera kona á 

Vesturlöndum og í vestrænum samfélögum fylgja ákveðnar félagslegar og 

menningarlegar skyldur, sem tengjast ákveðnum staðalímyndum innan hvers samfélags 

fyrir sig. Fylgja þarf ákveðnum viðmiðum, til dæmis um hegðun, útlit og klæðaburð. Mikil 

pressa er í sumum samfélögum og innan sumra samfélagshópa um að konur og stelpur á 

öllum aldri, frá kornungum stúlkum og upp í háaldraðar konur, fylgi ákveðnum stöðlum 

og reglum sem varða persónu þeirra jafnt sem útlit. Til dæmis er ætlast til að konur 

almennt taki lítið pláss og að þær sitji með fætur í kross. Hvað útlit varðar er ætlast til 

þess að þær séu vel til hafðar, vel greiddar, brosi, séu hreinlegar og klárar og kunni vel til 

ákveðinna verka sem einkum eru tengd kyngervi þeirra. Heimilisstörfin eru á þeirra 

könnu, þær eiga að vera fyrirmyndarmæður með hárlausa líkama í dúndurformi, og svo 

mætti lengi telja. Því er ekki nema von að margar konur upplifi sig sem ófullkomnar og 

fari því að telja alla galla sína. Sér í lagi er það vegna þess, eins og kemur fram í 

rannsóknum og kenningum Susan Bordo (1989), að valdið býr nú innra með okkur og 

margar konur eru ströngustu dómararnir hvað varðar þeirra eigin líkama.  

Vandamálið ekki aðeins það að konum líki illa við allan líkama sinn, heldur eru 

kröfurnar orðnar svo fáránlegar að hægt er að pikka út einn og einn líkamspart og finnast 

hann vera hræðilegur og gera allt til þess að reyna að bæta (Sheldon, 2010). Því er ekki 

nóg að vera með sléttan maga, heldur er kvenlíkaminn undir svo mikilli smásjá að hugtök 

eins og „kögglar“, „undirhandafita“, „baggar“, „appelsínuhúð“ og „hnjáfita“ hafa orðið til. 

Einnig eru hér margir aðrir áhrifavaldar, til dæmis vinir og vandamenn, og eins og 

áður kom fram, fjölmiðlar og aðrir miðlar. 

Mannfræðingurinn Marcel Mauss (sjá um fjöllun í Jackson, 2005) sagði að venjur 

væru bundnar af umhverfinu, hlutum og ýmsu öðru. Hvernig við beitum líkama okkar er 

lærð hegðun, til dæmis kvenleiki og karlmennska sem við sjáum hjá foreldrum okkar, 

jafningjum, á netinu, í bíómyndum og í öðrum miðlum. Eins og David Best (1987) orðar 

það eru „mannlegar hreyfingar ekki tákn fyrir raunveruleikann, þær eru raunveruleikinn“ 

(Jackson, 2005 bls. 323). Líkaminn er stuðningur við lifandi persónuleika, hann hefur 

áhrif; er áhrifaþáttur og hluti hans, en ekki í raun uppspretta sjálfsmyndarinnar. Líkamar 

starfa sem eftirmynd af einhverjum öðrum, sem eru þá áhrifavaldar. Þeir endurtaka 

ólíkar aðgerðir til að ná fram ákveðnu sjálfi í mismunandi hlutverkum sínum.  

 Í vestrænum samfélögum er oft jafnaðarmerki á milli þess að vera grönn og að 

vera falleg. Líka tíðkast í mörgum öðrum samfélögum og þykir sjálfsagt að halda 

fegurðarsamkeppni kvenna og stundum karla. Það nýjasta í dag varðandi keppnir þar sem 

keppst er um útlit er model-fitness (Sheldon, 2010). Í þessum keppnum er lögð áhersla á 

granna fegurð, konur sem eru líkamlega vel á sig komnar og passa inn í ákveðna staðla 



  

27 

eru verðlaunaðar. Kröfur um ákveðna líkamsfituprósentu, um ákveðna hæð og húðblæ, 

sýna vel þær kröfur sem líkamar kvenna þurfa að standast í dag í okkar samfélagi. Auk 

þessara skrifuðu reglna sem ríkja innan þekktra félagslegra útlitssamkeppna eru margar 

óskrifaðar reglur sem gilda yfir „norm“ og það að falla innan ákveðinna tískustrauma. 

Enda fer ört vaxandi áherslan á að líkami kvenna þurfi að vera fullkominn og með því 

þurfi að breyta honum og betrumbæta (Bordo, 1989).  

 Til eru mörg dæmi þess að þeim konum sem ná ekki staðalhæðinni 170 

sentimetrum finnist þær vera „of litlar“ og því „ekki nógu fallegar“ í samanburði við 

fyrirsætur og súpermódel, þar sem orðrómur hefur gengið í áratugi um þessa stöðluðu 

hæð fyrirsæta. Orðræða samfélagsins um kvenlega fegurð setur ákveðna staðla sem 

konum finnst þær verða að ná. Afleiðing þessa er meðal annars sú, að margar konur 

þvinga líkama sína með óheilbrigðum megrunarkúrum í ákveðið form til þess að falla í 

þetta svokallaða „norm“ (Sheldon, 2010). Vestrænar konur eru oftar en ekki skilgreindar 

sem líkaminn einn og sér. Konur eru ekki konur, þær eru líkami sem hægt er að setja upp 

á pall og hlutgera. Oft er tilgangurinn að búa til kynferðislegt leikfang fyrir karlmenn 

(Sheldon, 2010). Slík hlutgerving hefur ákveðið fordæmisgildi fyrir komandi kynslóðir 

kvenna. Ungar konur læra ekki að bera virðingu fyrir líkama sínum undir formerkjum sem 

þessum. Pavica Sheldon (2010) bendir á að með staðalímyndum þvingi samfélagið konur 

til að sýna undirgefni og stundi þannig niðurbrot á líkama þeirra. Eins og Susan Bordo 

(1989) bendir á, þá er líkaminn nokkurs konar miðill fyrir menninguna en ekki menningin 

sjálf. Hún bendir réttilega á að menninguna megi sjá einna best á líkamanum, það er á 

hinum félagslega líkama (e. social body) vegna allra þeirra krafna sem gerðar eru til hans.  

4.2 Félagslegar væntingar hinnar fullkomnu konu  

Í þessum kafla verður fjallað um hvernig eftirsóknarverður líkamsvöxtur vestrænna 

kvenna er í dag, árið 2015, og hvers vegna. Einnig verður fjallað um hármenningu kvenna, 

þ.e. hvernig eða hvort hár og hárvöxtur tengjast hugmyndum um hina fullkomnu konu og 

eftirsóknarverðan líkamsvöxt. Benda má á að allt sem viðkemur hári virðist skipta miklu 

máli í ríkjandi orðræðum um líkama og útlit kvenna.  

 Þrátt fyrir flokkunaráráttu mannsins, þar með talið mannfræðinga, er með öllu 

ómögulegt að flokka konur eftir líkamsvexti, rétt eins og það er með öllu ómögulegt að 

flokka fólk eftir litarhætti. Skalinn er endalaus og í raun fáránlegt að gera tilraun til slíkra 

flokkana. Hver og einn einstaklingur er gæddur hæfileikum og einkennum, hvort sem það 

varðar líkamsgerð eða útlit. Hver og einn líkami hefur tilgang. Engar tvær konur og engir 

tveir karlar eru eins; konur eins og fólk almennt eru til í margs konar stærðum og gerðum, 

lögun og litum. Þrátt fyrir það hefur í gegnum tíðina alltaf einhver ein ákveðin líkamsgerð 

verið talin fremri öðrum. Má til dæmis nefna, að á Viktoríutímanum (1837-1901) þótti 

hér á Vesturlöndum fallegt að vera grannur og því tóku þá konur upp á því að „reyra“ 

brjóst sín niður og vera í sérstökum korselettum til þess að mittið hefði sem minnst 

ummál (Bartky, 1990).  

Annað dæmi er að í kringum 1950 þótti mjög fallegt og aðlaðandi fyrir kvenlegan 

líkamsvöxt að vera með mjúkar og ávalar línur, eða eins og í dag myndi kallast að vera 

örlítið bústin. Þetta gerði það að verkum að margar konur áttu auðvelt með að líkjast 

ríkjandi staðalímyndum (Jackson, 2002; Smolak, 2002). En frá þeim tíma hafa margar 

breytingar átt sér stað. Til að mynda má sjá að í kringum 1980 með tilkomu 

fegurðarsamkeppna og meira aðgengis að klámtímaritum hafi kröfur um grennra útlit 

kvenna í vestrænum heimi aukist verulega (Garner, Garfinkel, Schwartz og Thompson, 

1980). Á svipuðum tíma, á fyrri hluta sjöunda áratugarins og fram eftir níunda 

áratugnum, gekk yfir önnur bylgja femínismans og bylgjur frjálsra ásta og 

hippamenningar, þar sem nánast allt þótti fallegt. Breytingarnar voru svo gífurlegar þegar 

drengjalegt útlit „súpermódelsins“ Twiggy fleygði öllu um koll og í tísku komust stuttir 

kjólar og horaðar stelpur með drengjakoll og áberandi farða í kringum augun, í skærum 

litum með áberandi skarpar línur. Þetta var nokkurs konar undanfari „heróínútlitsins“ 

sem síðar varð vinsælt meðal kvenna og virkaði eins og þær konur sem þannig litu út 

væru vannærðar og illa á sig komnar. Í dag tröllríða lýtaaðgerðir á borð við þær að fylla 

brjóst sín með sílíkonpúðum og fitusog kvennasamfélaginu í leitinni að hinum fullkomna 

líkama (Bartky, 1990).  

Með tilkomu klámmyndaiðnaðarins og tímarita á borð við Playboy jókst áherslan á að 

konur fjarlægðu líkamshár sín með rakstri eða vaxi, þar á meðal þau sem ekki eru sýnileg 

almenningi, þ.e. kynfærahár (Schmidt, 2012). Rakstur kynfæra er þekkt meðal beggja 

kynja en er þó talinn vera í mun meira mæli meðal kvenþjóðarinnar. Orðræður 

samfélagsins um hreinlæti og fegurð hafa lagt ákveðna pressu á konur að vera rakaðar 

„að neðan“. Rannsóknir sýna að konur upplifa sig kynþokkafyllri með lítil sem engin hár á 

kynfærasvæði (Smolak og Murnen, 2011).  

Ímynd hins fullkomna líkama hefur því gengið í gegnum miklar breytingar og mikla 

þróun, talsvert breitt svið frá því að vera yfir meðallagi og í það að líkjast fyrirsætum 

nútímans, með fituprósentu undir 10%. Margar af þeim kröfum sem gerðar eru í dag til 

útlits kvenna gera það að verkum að mun færri konur sjá sér fært að uppfylla þessar 

kröfur. Fullkomleikanum verður ekki náð, og þess vegna hefur tíðni lélegrar sjálfsmyndar 

aukist töluvert (Stice og Shaw, 2002). Næsti kafli fjallar um tíðni lélegrar sjálfsmyndar og 

hugsanlegar ástæður þess. 

4.3 Tíðni lélegrar líkamsmyndar vestrænna kvenna 

Þessi kafli fjallar um tíðni lélegrar líkamsmyndar vestrænna kvenna og hugsanlegar 

ástæður þess. Erfitt hefur verið að greina á milli rannsókna á þessu sviði og bera saman, 

vegna þess hve ólíkar þær eru og þar sem erfitt hefur reynst að gera grein fyrir hugtakinu 

„slæm líkamsmynd“. Flestar rannsóknir eiga það þó sameiginlegt að sýna að hlutfall fólks 

sem er óánægt með útlit líkama síns er mjög hátt og fer ört vaxandi hér á Vesturlöndum 

(Thompson, Heinberg, Altahem og Tantleff, 1999). Fyrir rúmlega tveimur áratugum kom 

hugtakið dæmigerð óánægja (e. normative discontent) fyrst fram á sjónarsviðið. Hugtakið 

vísar til hins háa hlutfalls slæmrar líkamsmyndar og vandamála sem henni fylgir og ríkir 

nú til dags í vestrænum samfélögum. Árið 1985 voru það Ruth H. Striegel-Moore, Ludwik 

Silberstein og Judith Rodin sem fyrst notuðu hugtakið dæmigerð óánægja í rannsóknum 

sínum yfir það háa hlutfall sem er meðal vestrænna kvenna hvað varðar neikvæðar 

hugsanir, hugmyndir og tilfinningar gagnvart sínum eigin líkama (Slater og Tiggeman, 

2010). Þetta er vandamál sem er ört vaxandi og í dag á þetta hugtak, dæmigerð óánægja, 

því vel við þegar kemur að því að rannsaka upplifanir kvenna sem og ungra stúlkna í 

vestrænum samfélögum á líkamsímynd sinni. Hugtakið felur í sér þá skilgreiningu að það 

sé svo algengt að konur séu óánægðar með líkama sína, að það er talið daglegur hluti af 

lífinu. Það að fara í megrun eða reyna á einhvern hátt að hafa áhrif á útlit líkamans, bæði 

með vöðvauppbyggingu eða niðurskurði, er því orðið eitthvað sem telst eðlilegt í 

vestrænum samfélögum. En vegna mikillar pressu sem samfélagslegar orðræður leggja á 

konur og ýtir undir útlitsdýrkun sem orsakar meðal annars megranir (Slater og Tiggeman, 

2010) tel ég þessa þróun ekki jákvæða. Þrátt fyrir að þetta sé orðinn það daglegur og í 

raun eðlilegur hluti af lífi flestra kvenna á Vesturlöndum eru mörg viðvörunarmerki sem 

kalla á samfélagslegar breytingar hvað þetta varðar. Má því í þessu sambandi benda á 

áhrif sem þessi þróun hefur á sjálfsmynd kvenna og tengsl við geðheilsu þeirra (Striegel-

Moore og Franko, 2002).  

Áhugavert er einnig að skoða þróun tíðni lélegrar líkamsmyndar margra vestrænna 

kvenna í gegnum tíðina. Í dag er algengara að stúlkur byrji fyrr á blæðingum en áður fyrr 

og við kynþroskaskeiðið breytist líkaminn til muna. Því virðist sem áhyggjur ungra kvenna 

byrji mun fyrr á lífsleiðinni (Wood, Becker og Thompson, 1996). Á sama tíma eru sam-

félagsleg áhrif í gegnum staðalímyndir afar mikil; til dæmis með því að verðlauna konur í 

ákveðinni þyngd og konur sem taka þátt í fegurðarsamkeppnum, eins og áður hefur verið 

bent á. Pressan frá samfélaginu um að vera í kjörþyngd gerir þeim sem fara snemma á 

kynþroskaskeið og upplifa líkamlegar breytingar fyrr erfitt fyrir og eru viðhorf samfélags-

ins gagnvart þeim sem eru yfir kjörþyngd mjög neikvæðar (Latner og Stunkard, 2003).  

Í vestrænum heimi er stór hluti ungra stúlkna, eða nær helmingur þeirra á aldrinum 

sex til tíu ára, sem hefur mikla löngun til að grennast og óttast það að fitna, óháð þyngd 

þeirra og stærð (Striegel-Moore og Franko, 2002; Wood, Becker og Thompson, 1996). Í 

kringum unglingsárin þegar líkamar stúlkna fara að þroskast og þar af leiðandi breytast, 

er sú pressa sem komið er á þær svo sterk og mikil að talið er eðlilegt að stúlkur skuli vera 

ósáttar við líkama sína. Þess vegna vilji þær, út frá ósætti vegna ríkjandi staðalímynda, 

breyta líkama sínum. Því má gera ráð fyrir að þetta vandamál eigi það til að ná hámarki í 

kringum unglingsárin.  

Ein af ástæðum lélegrar líkamsmyndar margra kvenna er einnig félagslegur 

samanburður. Margar konur og stúlkur upplifa sig í gegnum hver aðra. Félagslegi 

þátturinn hefur margt um sjálfsmynd að segja. Oftar en ekki eru það fjölskyldan og vinir 

sem endurspegla upplifun kvenna á þeim sjálfum og þá hvernig við hugsum um okkur 

sjálfar. Sömuleiðis hvernig við hugsum um aðra hefur áhrif á það hvernig þeir hugsa um 

sig. Alltaf skal hafa í huga, að aðgát skal höfð í nærveru sálar.  

Fjölskyldumeðlimir, sérstaklega foreldrar, eru okkar helstu áhrifaþættir í lífinu. Þeir 

foreldrar sem hafa miklar áhyggjur af eigin útliti, telja til að mynda ofan í sig kaloríurnar 

og eru í meira en „venjulegri“ hreyfingu, þ.e. hreyfingu sem stuðlar að hraustleika frekar 

en pressu um útlit, stuðla oftar en ekki að verri sjálfsmynd barna sinna. Börnin upplifa 

pressuna um að líta sem best út öllum stundum, og sömuleiðis gæti slíkum foreldrum 

verið kappsmál að börn þeirra líti sem best út (Sheldon, 2010). 

Konur og stúlkur finna einnig oft fyrir miklum þrýstingi frá vinkonum og öðrum 

kvenkyns einstaklingum í samfélaginu að vera grönn og í ákveðnum þyngdarflokki 

(Sheldon, 2010). Sér í lagi eru það stúlkur sem eru að byrja á kynþroskaskeiði og 

áhugamálin byrja að snúast að hinu kyninu eða tilhugalífi almennt. Börn sem eiga 

foreldra sem pæla í fáu öðru en líkamanum eru líklegri til þess að hugsa um ekki neitt 

annað sjálf, sem og börn sem upplifa pressuna í skólum eða á öðrum frístundarheimilum í 

gegnum vini (Sheldon, 2010). 

Það er ekki aðeins að líka ekki hvernig maður lítur út fáklæddur eða nakinn fyrir 

framan spegilinn. Það er einnig hvernig maður passar í og lítur út í ákveðnum fatnaði sem 

er talinn henta þínu kyni, sem hefur áhrif á andlega líðan stelpna og kvenna varðandi 

líkama sinn. Í næsta kafla verður fjallað um fatnað og klæðaburð kvenna og það skoðað í 

sambandi við líkamsmynd og áhrifin á sjálfsmyndina.  

4.4 Fatnaður og kyngervi 

… að vera karl eða kona, drengur eða stúlka, er eins mikið komið undir 

klæðnaði, líkamshreyfingum, atvinnu, félagslegu tengslaneti og persónuleika, 

eins og undir kynfærunum sem fólk fæðist með. 

Ann Oakley: Sex, Gender, and Society (1972, bls 8)  

Eins og áður hefur komið fram hafa tíska og ríkjandi hugmyndir um tísku mikil áhrif á 

upplifun okkar á okkur sjálfum, á skoðanir okkar um hitt og þetta, á málefni líðandi 

stundar, en þó aðallega mál sem viðkoma okkur sjálfum, líkama okkar og annarra. Í 

þessum kafla verður farið yfir það hvernig notast er við föt til að einkenna hver við erum, 

skipta um hlutverk, skipta um sjálf, klæða okkur eftir ákveðnu vaxtarlagi, eða gera meira 

úr því sem við höfum. Fötin okkar standa fyrir það sem við erum, þau skilgreina félagslega 

og menningarlega stöðu okkar og kyngera okkur. Fatnaður er ákveðinn þáttur menningar 

sem hjálpar okkar að gera grein fyrir okkur sjálfum, sem og lesa líkama annarra, hann er 

eitt af mörgum tungumálum menningarinnar. Fötin segja til um hvers kyns við erum, 



  

32 

hvað við erum að gera og hvaða hópi við tilheyrum, til dæmis aldurshópi, atvinnugrein, 

þjóðfélagsstétt, kynhneigð og menningarkima, hvort við erum ferðamenn eða 

innflytjendur.  

 Tíska í fatnaði er einn af stóru áhrifaþáttunum í lífi okkar. Samkvæmt rannsóknum 

Sue Wilkinson (Toerien og Wilkinson, 2003) má segja að þeir sem áhrif hafa innan 

tískuheimsins séu með kyngervi og mörk þess á heilanum. Þetta endurspeglast í því að 

kjólar og pils eru hugsuð og hönnuð fyrir konur en buxur og jakkaföt fyrir karlmenn. Mörg 

fyrirtæki krefjast þess að starfsfólk þeirra klæðist ákveðnum fatnaði – nokkurs konar 

einkennisklæðnaði, og sá fatnaður er oftar en ekki beintengdur við kyngervið, þ.e. 

karlmenn í jakkafötum og konur í kjólum eða pilsum. 

Upp úr aldamótunum 1900 hófst aðskilnaður barna hvað varðar fatnað (Entwistle, 

2000); blátt fyrir stráka og bleikt fyrir stelpur. Rauði liturinn var upprunalega talinn 

sterkur og ákveðinn litur og þótti því fyrir aldamótin 1900 hæfa karlmönnum, á meðan 

blár var talinn viðkvæmur og átti að einkenna kvenleika. Hér eiga vel við orð Simone de 

Beauvoir (1949): „Maður fæðist ekki kona, maður verður kona“, vegna þess að 

líffræðilega fæðist maður til dæmis kvenkyns en með félagsmótun fær maður kyngervið 

kona. Hins vegar má benda á, að það að vera kona hefur aðra merkingu í dag en um 

aldamótin. Kyngervið kona hefur breyst og það sem þykir kvenlegt hefur breyst.  

 Löngum hefur verið sagt að fötin skapi manninn, en hvernig fatnaður er það sem 

undirstrikar kvenleika eða karlmennsku? Fötin vekja athygli á líkamanum og draga fram 

hvers kyns við erum, þ.e. þau undirstrika kyngervi okkar. Mismunandi mörg lög fatnaðar, 

hversu fá eða hversu miklu fleiri, er ólíkt eftir menningarheimum, og endurspeglar það 

lestur okkar á ólíkum menningarheimum, sem er mjög mikilvægt.  

Þannig getur pils verið mjög lýsandi og einkennandi fyrir konu en buxur fyrir 

karlmann í einu samfélagi, en þar sem Skotapils eru fatnaður karlmanna í Skotlandi hafa 

þau pils þar aðra merkingu. Fatnaður er táknmynd af muninum á kvenleika og 

karlmennsku. Eins og bandaríski heimspekingurinn Judith Butler (2003) bendir á, þá er 

það sem gerir konu að konu og karl að karli hugmyndir okkar um kyn og kyngervi, sem 

orðið hafa til vegna þess skilnings okkar að kynhneigð sé alltaf tengd við gagnkynhneigð. 

Þannig segir Annie Woodhouse (1989) að við séum að tilkynna kyn okkar þegar við 

klæðum okkar samkvæmt fyrirfram gefnum hugmyndum um klæðnað fyrir sitt hvort 

kynið. Í raun má segja að fatnaður sé tæki til þess að undirstrika mun á milli karla og 

kvenna, og hann birtist einna helst í tískutímaritum, bæði í prenti og á netmiðlum 

(Woodhouse, 1989).  

Þegar kemur að klæðnaði og sjálfsmynd er margt sem þarf að huga að. Hver er ég? 

Hvernig vil ég birta sjálfa/n mig? Þegar komið er á vinnumarkaðinn eru mörg fyrirtæki 

sem gera ákveðnar kröfur varðandi klæðaburð starfsmanna sinna. Þar sem ekki eru 

sértilbúnir einkennisbúningar sem starfsfólki eru afhentir, eins og í bönkum og öðrum 

stórfyrirtækjum, eru samt sem áður gerðar kröfur um klæðaburð. Karlar skulu alla jafna 

klæðast jakkafötum eða sambærilegum klæðnaði og konur skulu klæðast fötum sem eru 

á sambærilegu virðingarstigi og jakkafötin. Það getur því reynst konum erfitt fyrir að finna 

klæðnað sem hentar þessum kröfum. Hvort sem það eru pils eða buxur verða þau að vera 

hárrétt í sniðinu, pilsin mega hvorki vera of stutt né of síð svo þau haldi sínum 

virðingarstalli. Miðað við þau mörgu tilfelli þar sem konur hafa verið áreittar, bæði á 

vinnustað og annars staðar vegna klæðaburðar, getur það reynst þeim mjög erfitt að 

klæða sig við hæfi. 

Það er eins og með fatnaði sínum sé konan að bera ein ábyrgð á óviðeigandi hegðun 

annarra. Ef einstaklingur gefur sig að henni kynferðislega sé það rétt, eða í lagi, vegna 

þess að hún klæddi sig „allt of ögrandi“. Klæðnaður er ekki tæki, tól eða texti sem gefur 

til kynna að einhver sé að biðja um einhvers konar áreitni. Né heldur er nakinn líkami 

merki um það að hver sem er megi taka sér það leyfi að nota hann. Það þarf að skila 

skömminni á réttan stað.  

Áhugavert er að skoða viðhorf til kvenna og klæðnaðar sem endurspeglast meðal 

annars í áherslum og hugmyndum samtaka eins og íþróttafélaga. Til að mynda má sjá 

nýlega ákvörðun stjórnar Alþjóða badmintonsambandsins, þar sem konur eru skikkaðar 

til þess að klæðast pilsum úti á vellinum í þeim eina tilgangi að gera þær konur sem spila 

badminton kvenlegri og auka þannig áhorf á íþróttina (Ásta Jóhannsdóttir og Kristín Anna 

Hjálmarsdóttir, 2011). Sömuleiðis má nefna reglur er varða klæðnað kvenna sem keppa í 

strandblaki, til að mynda á Ólympíuleikum. Fyrir árið 2012 voru reglur þess efnis að konur 

þyrftu að klæðast bikini á þessum leikum, en svo voru settar þær reglur að konur mega 

klæðast stuttbuxum og langerma bolum.  

4.5 Karlmenn og karlmennska 

Í þessum kafla mun ég fjalla um karlmenn og karlmennsku sem áhrifaþátt á kvenþjóðina 

og þá speglun sem á sér stað milli kynjanna. Kynin hafa óhjákvæmilega samverkandi áhrif 

hvort á annað og því verður ekki hjá því komist að koma inn á sjálfsmynd karla samhliða 

sjálfsmynd kvenna. Þó er vert að taka fram, að einungis verður fjallað um þær hliðar 

karlmennsku sem taldar eru „jákvæðar“, því karlmennskan rétt eins og kvenleikinn á sér 

margar birtingarmyndir eftir samfélögum og menningarheimum (Ingólfur Ásgeir 

Jóhannesson, 2004). Kyngervin karl og kona eru grundvallarandstæðupar í samfélögum 

og má sérstaklega greina það í táknmáli klæðnaðarins.  

Karlar og karlmennska, kynið karl og kyngervið karlmaður, hefur löngum verið til 

umræðu í mannfræðinni (Herzfeld, 1985; Herdt 1994; Gutmann, 1997; Nye, 2005). 

Gutmann (1997) bendir á, að í upphafi hafi flestar fræðigreinar í mannfræði verið um 

karlmenn; samfélög voru grandskoðuð út frá gjörðum og hegðun karla sem komu úr 

fjarlægum samfélögum (Gutmann, 1997). Það var ekki fyrr en löngu seinna að 

umfjöllunarefnið fór að snúast um karlmenn sem kynjaða einstaklinga, hvað það er að 

vera karlmaður og hvað fylgir því. Þegar síðan farið var að fjalla um karlmenn og 

karlmennsku í mannfræðinni var karlmennskunni fljótlega skipt í fjóra þætti, þar sem 

sérstök áhersla var lögð á mismun karla og kvenna sem og karlmennskuímyndir. Karlar 

voru tákn menningarlegs efnahags og var karlmennska oft tengd við ofbeldi og vald 

(Gutmann, 1997).  

Rannsóknir í mannfræði á kyni samanstanda af mikilvægi líkamlegra eiginleika og 

kynin oft skoðuð í samhengi hvort við annað (Gutmann, 1997). Í fyrstu stóru rannsókninni 

sem gerð var á karlmennsku í mannfræði, sem framkvæmd var af Stanley Brandes (1980), 

var því lýst hvernig það er að vera karlmaður og hvernig karlmennska hefur þróast í 

tengslum við konur og kvenleika. Rannsóknir (Gutmann, 1997) hafa sýnt að þrátt fyrir að 

konur séu ekki öllum stundum við hlið karlmanna hafa þær engu að síður mikil áhrif á 

karlmennsku þeirra.  

Raewyn Connell (1995) hefur fjallað mikið um karlmennsku og setti meðal annars 

fram hugtakið um ráðandi karlmennsku (e. hegemonic masculinity) sem er meðal annars 

lýsing á valdakerfi innan karlmennskunnar, rétt eins og innan kynjakerfisins. Það þýðir, að 

innan karlmennskuhugtaksins er hægt að greina mörg og oft ólík form karlmennsku, þar 

sem sum þykja eftirsóknarverðari en önnur. Þau geta verið ólík eftir 

menningarsamfélögum og innan eins samfélags og menningar, sem og eftir stað og 

stund. Í rannsóknum sínum beinir Connell meðal annars sjónum að eftirsóknarverðustu 

karlmennskunni á hverjum stað og tíma fyrir sig. Vert er þó að hafa í huga, að ríkjandi 

karlmennska er ekki endilega sú karlmennska sem meirihluti karlmanna fellur undir eða 

hefur aðgang að. Hún er einungis sú hugmynd sem flestir karlmenn líta upp til og miða sig 

við, en fæstir uppfylla þær kröfur sem ríkjandi karlmennska hvers samfélags gerir 

(Connell, 1995).  

Í gegnum tíðina hefur áhersla á útlit karlmanna verið lítil. Meiri áhersla var á að sýna 

hörku. Það að vera karlmaður var að sýna sem mesta tilfinningalega fjarlægð, þor og 

hugrekki. Þessi hugmynd hefur þó vikið fyrir nýlegri hugmyndum um karlmennsku sem 

stundum hefur verið kölluð metró-karlmennska. Slíkir menn hafa sterkar skoðanir á sínu 

eigin útliti. Margir frægir karlmenn teljast vera „metró-menn“ eins og til dæmis 

fótboltakappar og leikarar (Ásta Jóhannsdóttir og Kristín Anna Hjálmarsdóttir, 2011). 

Karlar geta, rétt eins og konur, verið óánægðir með líkama sína. Mikil pressa er í mörgum 

vestrænum samfélögum um að vera vöðvastæltur með vel skorinn líkama. Samkvæmt 

greiningu rannsókna á myndum af karlmönnum í tímaritum síðustu þrjátíu árin hafa 

líkamar sem hafa svokallaðan „V-laga“ vöxt aukist. Þessar niðurstöður greina frá aukinni 

tíðni óánægju meðal karlmanna með líkama sinn. Ólíkt konum sem eru flestar að reyna 

að missa nokkur kíló til að líkjast staðalímyndum eru karlmenn að reyna auka 

vöðvamassa sinn (Sheldon, 2010). 

Þessi kafli gefur innsýn í heim sjálfsímynda og staðalímynda karlmanna og hvernig 

þær hugmyndir tengjast og endurspegla hugmyndir sjálfsímynda og staðalímynda 

kvenna. Í næsta kafla verður fjallað meira um ólíkar birtingarmyndir staðalímynda. 

5 Ólíkar birtingarmyndir 

Kaflarnir hér á undan hafa fjallað um birtingarmyndir sjálfsímynda og staðalímynda 

vestrænna kvenna og nú hér í kaflanum næst á undan um tengsl þessa við staðal- og 

líkamsímyndir karlmanna. Hér á eftir verður svo kafað örlítið dýpra og önnur 

birtingarmynd undir áhrifum staðalímynda á líkama og sjálfsmynd vestrænna kvenna birt. 

Fjallar þessi kafli um sjálfsmynd og líkamsímyndir kvenna á Vesturlöndum meðan á 

meðgöngu stendur og eftir barnsburð. Líkaminn tekur mörgum breytingum á þessum 

tíma, grindin gliðnar, húðin teygist og slitnar stundum, brjóstin stækka og fyllast af mjólk. 

Hár vaxa þar sem þau gerðu ekki áður, eða hárið fellur af. Konur fá bjúg, margar hverjar 

bæta á sig mörgum kílóum og eiga það til að kannast ekki við sinn eigin líkama. 

Hormónarnir fara á flug og breyta ekki bara líkamanum heldur einnig hegðun og skapi. 

Meðgangan táknar þá stöðu að vera örlítið úr böndunum, „þunguð“ og „ólétt“. Eitthvað 

ekki „eins og það á að vera“, sérstaklega fyrir þær konur sem eru úti á vinnumarkaði. Þar 

er enn meiri áhersla á að halda sem lengst í upphaflegt form og vera sem fljótust að 

endurheimta ákveðna sjálfsmynd eftir fæðingu (Upton og Han, 2003).  

Konur í vestrænum samfélögum upplifa oft eftir barnsburð miklar kröfur um útlit sitt. 

Fyrir áhrif staðalímynda, frétta í blöðum og samfélagsmiðlum af frægum konum sem hafa 

á einhverjum ógnarhraða losnað við öll aukakílóin, nánast samdægurs og fæðingin átti 

sér stað, finna margar konur fyrir pressu að líta sem best út – að fá sinn fyrri líkama til 

baka. Það að „missa“ líkama sinn, hann er ekki lengur bara þinn eiginn, skyndilega þjónar 

hann öðru hlutverki, bæði bókstaflega og í óeiginlegri merkingu, getur oft verið erfið 

reynsla fyrir margar konur fyrir og eftir fæðingu. Margt hefur verið skrifað um þessa 

mismunandi reynslu af meðgöngu og fæðingu (sjá til dæmis Davis-Floyd, 1992; Davis-

Floyd og Sargent, 1997; Ragone og Seglgarn, 2000). Þessi gífurlega pressa sem konur 

upplifa er einnig rosalega sterk innra með þeim, þ.e. þær upplifa pressuna ekki einungis 

utan frá úr fjölmiðlum, heldur eins og Susan Bordo (1989) fjallaði um, að valdið færist 

innra með okkur, og með þessum mikla líkamlega „missi“ sem margar vestrænar konur 

upplifa setja þær mun meiri pressu á sjálfar sig að endurheimta sitt fyrra horf á sem 

skemmstum tíma. Þó er það vissulega ekki gefið að allar konur upplifi tilfinninguna um 

líkamsmissinn á svipaðan hátt, og sumar jafnvel finna ekkert fyrir því. En þrátt fyrir það er 

pressan sem er til staðar í vestrænum samfélögum gífurleg og ýtir óléttum líkömum, sem 

og þeim sem nýlega hafa átt barn, út í sviðsljósið og gera hann að almenningseign (Upton 

og Han, 2003).  

Það verður til einhvers konar ný sjálfsmynd fyrir nýjan líkama, sem fær nýtt hlutverk við 

það að eignast barn. Þú öðlast nýtt hlutverk, skynjar þig í nýrri vídd með nýjan tilgang, sem er 

einhvers konar missir samhliða nýrri gjöf. Þú ert ekki lengur einstaklingur á þínum eigin 

vegum, með engar skyldur gagnvart einhverri annarri manneskju. Þú ert orðin móðir (Upton 

og Han, 2003). Viss spenna getur myndast á milli þess nýja félags-sjálfs og einstaklingsins og 

þess sjálfs sem honum fylgdi áður. Líkaminn er kominn í nýtt form og hefur aðrar skyldur, til 

að mynda að gefa brjóst og að vera skjöldur og verndari. En þessi togstreita sem móðir á það 

til að upplifa vegna missis og samfélagslegrar pressu að fylgja staðalímyndum og innra valdi 

rekur oft á eftir nýbökuðum mæðrum að rífa sig í gang og láta líkamann líta út fyrir að hann 

hafi aldrei gengið í gegnum níu mánaða meðgöngu og fæðingu.  

Eins og Linda Layne (2000) nefnir er tap á sjálfsmynd viss óaðskiljanlegur þáttur sem 

maður fer með inn í móðurhlutverkið, eins konar skilgreining á gæðum (Simonds og 

Rothman, 1992; Upton og Han, 2003). Meðganga táknar sérstakan áfanga í lífinu, hinni 

félagslegu og náttúrulegu fjölskyldu, hinum einstæða félagslega einstaklingi, er 

bókstaflega umbreytt. Við það að leika nú svo mörg hlutverk hafa margar konur upplifað 

að eitt þeirra verði nánast ósýnilegt, að þær glati einhverju hlutverki (Upton og Han, 

2003). Eins og Thomas Csordas (1994) bendir á hefur mikið verið skrifað um líkamann, 

hvernig hann breytist og þróast, hvernig líkaminn er í raun sveigjanlegt hugtak. Hann 

vitnar í Emily Martin (1992) sem bendir á að „lok einnar gerðar af líkama eru í raun 

upphaf annars konar líkama“ (Martin, 1992; Upton og Han, 2003). Helen Marshall (1996) 

bendir jafnframt á að líkami kvenna, sérstaklega barnshafandi kvenna, breytist stöðugt, 

og því þurfa þær að samræma sína innri sjálfsmynd við hina félagslegu sjálfsmynd (Upton 

og Han, 2003).  

Þegar kona er þunguð tekur hún á móti alls konar áskorunum, ekki einungis frá 

náttúrunnar hendi heldur einnig frá sjálfinu og samfélaginu. Konur eru oft hluti af 

samfélagi, til að mynda í vinnunni, og taka þátt í alls kyns umræðum um heima og geima, 

allt frá garðslætti yfir í klúrar umræður starfsfélaga, en margar hafa upplifað að þegar 



  

38 

þær verða þungaðar og það fer að sjást breytast umræðurnar. Þær eru oft ekki lengur 

taldar hluti af þeim, litið er á þær og/eða þær upplifa sig sem utangarðs, rétt eins og þær 

séu enn of ungar eða „hreinar meyjar“ (e. virgin) og margir virðast hneykslaðir á þátttöku 

þeirra í slíkum samræðum (Upton og Han, 2003). Að upplifa sig öðruvísi vegna einhverra 

útlitseiginleika sem eru ekki endilega „normið“ hefur mikil áhrif á sjálfsmynd.  

Barnshafandi konur sem og nýbakaðar mæður geta oft átt erfitt með að venjast 

þessum nýja lífsstíl. Robbie Davis-Floyd (1992) gerði rannsókn á barnshafandi konum úti á 

vinnumarkaðnum, hinum skýra greinarmun á persónulega og faglega stílnum, hvernig 

maður hagar sér og klæðir eftir því hvar maður er. Á meðgöngu og eftir barnsburð getur 

verið erfitt að finna föt sem eru bæði þægileg og klæðileg á vinnustað (Upton og Han, 

2003). Líkaminn verður aldrei samur eftir barnsburð. Hann, rétt eins og sálin og 

persónuleiki okkar, þroskast og dafnar. Við lærum og mótumst af lífsreynslu. Eftir 

meðgöngu þarf líkaminn tíma til þess að jafna sig. Líkaminn hefur unnið mikið þrekvirki 

sem konur geta verið stoltar af (Andrea Sóleyjar og Björgvinsdóttir). Það eru ekki einungis 

kröfur um það að komast á sem skemmstum tíma í form eftir barnsburð til þess að vera 

ekki of lengi of langt frá ríkjandi staðalímyndum, heldur eru að birtast hvað eftir annað 

greinar um konur sem eru í dúndurformi, með lága fituprósentu og vöðvamiklar meðan á 

meðgöngu stendur. Staðalímyndirnar eru því til viðmiðunar allan tímann á meðan 

líkaminn fer í gegnum þetta breytingarferli.  

Í ljósi umfjallana Susan Bordo (1989) má sjá þá þröngu samfélagslegu staðla sem settir 

eru á konur um að vera grannar og kvenlegar og fyrst og fremst að „hemja“ óstýrlátt skap 

sitt, sem tengja má við tvíhyggjuna, það að konan sé þetta villta sem þarf að temja. Þær 

konur eru síðan taldar „stjórnlausar“ og oft þær sem eru fyrir utan þessa staðla. Sem dæmi 

má nefna að þungaðar konur falla utan flokka og eru í mörgum menningarheimum taldar 

„óhreinar“. Guðfræðingurinn Sophie Laws (1990) hefur einnig mikið rannsakað konur, sögu 

kvenna, viðhorf karla til óléttra kvenna og sér í lagi karla og kvenna í óiðnvæddum 

samfélögum. Þar eru hugmyndir um að þegar konur fara ekki á blæðingar séu þær 

„hreinni“ og séu þær þá að uppfylla félagslega samþykkt með því að ganga með börn, ólíkt 

því sem gerist í hinum vestræna heimi. Þar er þátttaka kvenna í atvinnulífinu oft til ama, 

þar sem þær eru á vinnumarkaðnum og þurfa að taka sér fæðingarorlof og hefur það verið 

talið óæskilegt að hafa konur á barneignaraldri í vinnu. Þar hefur atvinnulífið 

skilgreiningarvald og er orðið sérstakur flokkur í flokkunarkerfinu þar sem konur eru 

aftengdar móðurhlutverkinu. Í raun er þetta eins og að skilgreina óléttar konur sem 

„óhreinar“ – ólíkt dæmum Sophie Laws úr rannsóknum hennar (Laws, 1990).  

Þegar pressan er svona mikil eins og hún virðist vera í vestrænu samfélagi er ekki 

ólíklegt að mörgum vestrænum konum finnist líkaminn vera að „bregðast“ þeim og að 

þær þurfti að hafa stjórn á honum, þrátt fyrir allar breytingarnar sem hann er að ganga í 

gegnum. Jackson (2008) fjallar um að við þurfum alltaf að finna einhvern „sökudólg“, 

einhvern til að kenna um okkar vandamál þegar allt fer miður. Þegar við svo upplifum að 

við höfum ekki stjórn á líkamanum getum við einnig fundið þessa tilfinningu, það að við 

getum ekki haft stjórn eða breytt (Jackson, 2008). Mikilvægt er að hafa í huga, að 

líkaminn sé að gefa þér gjöf sem þú ert svo heppin að fá að takast á við sem móðir.  

6 Niðurlag 

Við ritun þessarar ritgerðar hafa vaknað margar spurningar varðandi staðalímyndir og 

líkams- og sjálfsmyndir fólks. Stóru spurningarnar eru án efa þær hverjar uppsprettur 

þessara hugmynda eru og hvaða afleiðingar þetta getur haft á hegðun okkar og þar með 

á daglegt líf.  

Eitt af mínum markmiðum var að finna út hvaðan þessar hugmyndir koma og var svar 

mitt því einna helst fjölmiðlar og orðræðan. Staðalímyndir samfélagsins hafa tekið 

stöðugum breytingum í aldanna rás og eru ekki þær sömu nú og þær voru fyrir nokkrum 

áratugum síðan, og heldur ekki þær sömu og finna má annars staðar í heiminum. Í 

mörgum vestrænum samfélögum í dag er líkaminn ekki lengur talinn vera það 

framleiðslutæki (e. fordist body) sem hann var álitinn vera á tíma Fordismans (á fyrri 

hluta tuttugustu aldar) eða eins og í kjölfar iðnbyltingarinnar á síðari hluta 18. aldar. Í dag 

snúast kröfurnar um líkamann meira um tískustrauma og útlitsdýrkun heldur en um 

líkamlega virkni hans og getu.  

Þær hugmyndir sem okkur eru gefnar í dag um hinn fullkomna líkama eru á marga 

vegu komnar langt frá náttúrulegu útliti. Búið er að eiga við myndirnar í myndvinnslu-

forritum og líkömum breytt í óraunhæft form. Með því sjáum við að við eigum enga 

möguleika á því að geta einhvern tímann líkst þeim fyrirmyndum sem okkur eru settar og 

skilaboðin til okkar því þau að líkami okkar sé ófullkominn og þarfnist betrumbóta. Þessi 

skilaboð viðhaldast í samskiptum einstaklinga og fjölmiðla. Í sameiningu skapa þessir tveir 

áhrifaþættir orðræðu samfélagsins.  

Staðalímyndir eru því orðnar stór áhrifaþáttur hugmynda um hinn staðlaða líkama. 

Staðalímyndir byggja í flestum tilvikum á hugtökunum kvenleiki og karlmennska, sem má 

líta á sem eins konar leiðarvísi að hegðun og útliti einstaklinga innan hvers samfélags fyrir 

sig. Þessi félagsmótunarþáttur endurspeglar kyngervi okkar, en þættir eins og kyn og 

kyngervi eru ein meginstoð sjálfsmyndar fólks.  

Ríkjandi hugmyndir um karlmennsku og kvenleika eru þó afskaplega afmarkaðar og 

gefa ekki mikið rými fyrir fólk sem passar ekki inn í þann ramma. En þar eð langflestir sem 

lifa á þessari jörð falla ekki inn í myndbreyttan veruleika staðalímynda verður oft mikið 

ójafnvægi. Það er til að einstaklingar vilji breyta náttúrulegu útliti sínu til þess að beygja 

hann að viðurkenndum stöðlum samfélagsins. Slíkar hugmyndir eru brenglun á 

sjálfsmynd og má þar sjá fjöldann allan af rannsóknum sem gerðar hafa verið á konum, 

t.d. konum sem hafa fætt börn og falla ekki lengur inn í útlitsstaðla samfélagsins því að 

þær bera ummerki þess að hafa fætt barn, til dæmis slitför. Með þeim eru þær að öllu 

óhæfar til að líta óaðfinnanlega út. Væntingar og kröfur samfélagsins stangast á við 

líkamlega virkni og getu líkamans til barnsburðar.  

Með tækniframförum nútímans, öllum framförunum í læknavísindum samhliða þeirri 

útlitsdýrkun sem á sér stað, verða skilin á milli hins náttúrulega og menningarlega 

ógreinilegri. Enn fleiri nýta sér tækni læknavísindanna til fegrunaraðgerða í þeim tilgangi 

að breyta líkama sínum, ýmist til þess að fela öldrunareinkenni eða minnka fitu með 

fitusogi, eða framkvæma brjóstastækkarnir og nefaðgerðir og fleira til þess að fylgja þeim 

kröfum sem gerðar eru um hinn fullkomna og eftirsóknarverða líkama. Það er endur-

speglun þess ójöfnuðar sem ríkir milli kynjanna að þeir karlar sem nýta sér læknis-

þjónustu til útlitsbreytinga, til dæmis lýtaaðgerðir, eru taldir vera með enn brenglaðri 

líkamsímynd en þær konur sem gera slíkt hið sama. Það sýnir svart og hvítu hversu miklu 

meiri áhersla er lögð á óaðfinnanlega fegurð kvenna og áhersluna á að þær breyti líkama 

sínum til þess að fylgja kröfum sem samfélagið setur varðandi útlit frekar en karlmenn.  

Eins og við höfum séð hefur líkaminn tekið stöðugum breytingum og stöðugri þróun 

gegnum tíðina og engin leið er að koma í veg fyrir það. Við sjálf erum hið alsjáandi auga, það 

erum við sjálf sem sköpum þessa vöktun og það vald sem fylgir okkur, við sköpum orðræðu 

samfélagsins og við viðhöldum henni. Það er því undir okkur komið að breyta þessu.  

7 Umræður 

Þegar ég fór af stað með þessa ritgerð var ég með margar spurningar í kollinum varðandi 

efnið og þegar ég var farin að vinna meira í henni datt ég alltaf lengra og lengra í dýpri og 

dýpri naflaskoðun. Mig langaði svo mikið að spyrja vinkonur mínar og aðrar hvort þær 

hefðu upplifað eitthvað svipað og ég, hvort eða hvernig þær hafi upplifað pressu sem 

samfélagið setur um að líkjast staðalímyndum, og ef svo væri, hvort þær hefðu gert 

einhverjar lífsstílsbreytingar til að reyna að vinna að því markmiði.  

Sömuleiðis hafði ég mikinn áhuga á að tala við konur í mínu lífi sem höfðu átt barn 

eða ættu von á barni, hvort þær hefðu upplifað pressu að bæta ekki á sig neinum 

aukakílóum meðan á meðgöngu stóð eða pressu að komast á sem skemmstum tíma í 

form aftur. Því var stutti spurningalistinn minn í tveimur þáttum, annars vegar sjö 

spurningar ætlaðar öllum vinkonum mínum sem ég lagði hann fyrir, stelpur á aldrinum 

22-27 ára. Síðan var ég með fjórar aukaspurningar fyrir þær sem hafa átt barn og þær 

sem eiga von á barni.  

Svörin voru nokkurn veginn eins og ég hafði búist við eftir alla þessa rannsóknarvinnu, 

sem og mína eigin sjálfsskoðun. Allar voru þær sammála um að upplifa mikla pressu frá 

samfélaginu varðandi staðalímyndir og flestar sammála um að þær upplifðu eitthvað sem 

kalla mætti „áreiti“ á hverjum degi. Það skipti þær ekki máli hvaða samfélagsmiðil þær 

skoðuðu, alls staðar voru ábendingar, tillögur, fréttir eða aðrar hugmyndir um það hvernig 

hinn „fullkomni“ líkami ætti að líta út. Allar voru þær sammála um að það væri mjög erfitt 

að verða ekki fyrir áhrifum um það hvernig hið „rétta útlit“ ætti að vera, og þegar maður 

væri ekki byggður neitt í líkingu við það væri erfitt að geta ekki uppfyllt þær kröfur. Það 

sama mátti segja um líkamsrækt, að margar höfðu ekki tíma eða líkamlega getu vegna 

ólíkra kvilla til að geta stundað mikla líkamsrækt, þá fylltust þær margar samviskubiti yfir 

því að að vera ekki að hreyfa sig til að grenna sig.  

Að sama skapi voru flestar sammála um að þær hafi fyrst fundið fyrir pressu á 

unglingsárunum, við upphaf kynþroskaskeiðs, og jafnvel þegar aðrar stelpur voru 

byrjaðar á kynþroskaskeiði á undan, með vanlíðan fyrir þær sem voru fyrri til. Pressan var 

þá aðallega komin vegna þess að hlutirnir voru þá farnir að snúast meira um stráka. 

Flestar fundu þær fyrir því að þurfa að grenna sig eða bæta á sig vöðvamassa. Þeim 

fannst þær ekki geta farið í sund og verið í þar til gerðum klæðnaði, vegna þess að þeim 

fannst þær ekki hafa þann líkama sem hægt væri að sýna öðrum. Þær kjósa margar að 

klæða sig í föt sem eru frekar víð í sniðinu svo það sjáist ekki í „hliðarspikið“.  

Ljós punktur í þessu öllu saman var svo hversu ánægðar margar voru með nýlega 

vitundarvakningu í samfélaginu, þar sem stelpur eru hvattar áfram til þess að skammast sín 

ekki fyrir líkama sinn. Sumar bentu á baráttuna #Freethenipple sem tröllreið netheimum í 

lok mars 2015, þar sem íslenskar stúlkur birtu myndir af brjóstum sínum án þess að hylja 

geirvörturnar, í þeim tilgangi að sýna getu sína og rétt til að vera berar að ofan – ef þær 

langar, án þess að það sé eitthvað kynferðislegt við það, rétt eins og strákar. Þær voru 

ánægðar með það, sem og áhersluna á að lifa heilbrigðu lífi, sem er að koma sterkar inn 

frekar en að lifa lífi sem snýst um að vera í stanslausum niðurskurði og fitubrennslu. 

Varðandi það að klæða sig eftir kyni, að vera kvenleg, voru margar sammála því að 

slíkt þyrfti að gera, því það þætti fallegast. Að nota það sem þær hafa og vera stoltar af 

því hvernig þær eru – hvernig sem þær eru.   

Þær sem svo eiga von á barni eða hafa átt börn voru allar sammála um aukna pressu. 

Til eru hópar á samskiptamiðlum sem ætlaðir eru þeim stelpum sem munu eiga börn í 

sama mánuði, kallaðir „Bumbuhópar“ þar sem stelpur skiptast á ráðum og eiga í 

samskiptum við aðrar í svipuðum aðstæðum. Þar fundu þær margar fyrir því að sumar 

voru að þyngjast meira en aðrar og þær sem voru að því fundu oft fyrir skömm og þar af 

leiðandi vanlíðan. Einnig fannst þeim vera pressa að þær þyrftu að vera flottar eftir 

barnsburð, að vera „MILF“ (e. mother I’d like to fuck), og að þurfa að vera „sæta ólétta 

konan“ sem er með litla krúttlega bumbu og geislar.  

Breytt sjálfsmynd meðan á meðgöngu stóð var samt oft til hins betra, margar þorðu á 

meðgöngu að fara í sund og klæða sig í þrengri föt en áður, vegna þess að það fer enginn 

að kalla ólétta konu feita. En á sama tíma fannst þeim erfitt innra með sér að vera „feita 

ólétta konan“, sem má tengja beint við kenningar Susan Bordo við valdið sem færst hefur 

innra með okkur og við erum endalausir dómarar á okkur sjálf.  

Eftir barnsburð fannst mörgum erfitt fyrst um sinn að sjá slitin sem þær fengu, en í 

dag eru þær margar sammála að þær taka varla eftir þeim. Ef eitthvað er, þá eru þær 

margar stoltar af þeim og minnast þess tíma þegar þær gengu með barnið með gleði og 

stolti. Eftir barnsburð eru þær margar sáttari við líkama sinn og fyllast stolti og gleði yfir 

þessu magnaða sem hann gat gert. Þær vilja einnig vera góðar fyrirmyndir fyrir börn sín 

og vilja ekki kenna þeim að finna alltaf eitthvað neikvætt við sjálfan sig fyrir framan 

spegilinn. Pressan er þó stöðug alla daga og áreitið mikið í greinum um konur sem hafa 

komist í þrusuform eftir barnsburð á aðeins fáeinum mánuðum. Og spurningin er alltaf: 

„Hvaða afsökun hefur þú?“ fyrir að vera ekki komin í svona gott form.  

Ég er sammála þeim svörum sem ég hef fengið frá vinkonum mínum sem ég get tengt 

við. Einnig er ég ánægð og stolt af þeim vinkonum sem bæði hafa gengið með barn og 

eiga börn í dag. Þær eru fyrirmyndir í mínu lífi, ákveðnar og flottar stelpur sem hafa 

staðsett sig í huganum þannig að þær ætli ekki að láta áhrifin af staðalímyndum ná til sín 

– til þess að þær eigi möguleika á að líða vel í eigin skinni og kenna börnum sínum réttan 

hugsunarhátt og hvernig þau geti tekist á við þær ríkjandi staðalímyndir sem verða munu 

á vegi þeirra þegar fram í sækir.  

Þessi ritgerð var lærdómsrík og gaf mér margt. Meðan á ritun hennar stóð var ég í 

mikilli sjálfsskoðun, til að mynda prófaði ég að kaupa mér brúnar litalinsur vegna þess að 

þegar ég var yngri hélt ég að fallegra væri að vera með brún og djúp augu frekar en þessi 

grænu sem ég var með. Í tilraunaskyni ákvað ég því að láta slag standa og gekk með þær í 

nokkra daga. Vissulega var gaman að breyta til, en það var ekki til að mér fyndist ég líta 

betur út eða vera á einhvern hátt fallegri vegna þess að ég væri með brún augu í stað 

grænna. Ég fór einnig út fyrir þægindarammann og skráði mig í fjarþjálfun. Þar þurfti ég 

að taka myndir af mér á nærfötum einum fata og senda inn til þess að eiga síðar til 

samanburðar í árangursskyni. Það er gott að vera að hugsa um heilsuna, en það að lífið 

snúist um kaloríufjölda og líkamsrækt fann ég að væri of mikið af hinu góða fyrir mig. Ég 

vil tileinka þessa ritgerð öllum þeim sem á einhverjum tímapunkti hafa fundið fyrir 

óánægju með líkama sinn. Ég vona að allir finni það í hjarta sínu að vera samkvæmir 

sjálfum sér og lifi með hjartað fullt af kærleika og stolti í eigin garð. 

